
        
            
                
            
        

    
	А. П. Чехов

	 

	ИНТООРЫН ЦЭЦЭРЛЭГ

	 

	Вишнёвый сад

	 

	(инээдмийн дөрвөн үзэгдэлтэй жүжиг)

	 

	 

	“УЛСЫН ХЭВЛЭЛИЙН ГАЗАР” УЛААНБААТАР хотноо 1969 онд эрхлэн хэвлүүлсэн “А. П. ЧЕХОВ : 6 ДУГААР ТАСАГ (Өгүүллэгүүд)” номоос

	 

	“Цагаан бамбарууш” хэвлэлийн газар

	2015 онд цахим хэлбэрт хөрвүүлэв. 

Жүжигт гарах хүмүүс:

	 

	РАНЕВСКАЯ, Любовь Андреевна - газрын эзний авгай

	 

	АНЯ - түүний охин, нас 17-22

	 

	ВАРЯ - түүний өргөмөл охин, нас 24 

	 

	ГАЕВ, Леонид Андреевич - Раневскаягийн дүү, нас 51

	 

	ЛОПАХИН

	— Ермолай Алексеевич - худалдаачин

	 

	ТРОФИМ, Петр Сергеевич – оюутан, нас 26- 27

	 

	СИМЕОНОВ-ПИШИК, Борис Борисович - газрын эзэн

	 

	ШАРЛОТТА-ИВАНОВНА - хүүхэд хүмүүжүүлэгч

	 

	ЕПИХОДОВ, Семен Пантелеевич - конторын ажилтан

	 

	ДУНЯША - гэрийн зарц (ор хураагч) 

	 

	ФИРС - зарц өвгөн, нас 67

	 

	ЯША - залуу зарц

	 

	Явуулын хүн

	 

	Буудлын газрын дарга

	 

	Шуудангийн түшмэл

	 

	Зочид бараа бологчид

	 


Энэ үзэгдэл Раневская авгайн эзэмшил газарт болно. 

	 

	
НЭГДҮГЭЭР ҮЗЭГДЭЛ

	 

	Одоо болтол хүүхдийн гэж нэршсээр байдаг тасалгаа. Нэг хаалга нь Анягийн тасалгаа руу оржээ. 

	Үүр цайж, удахгүй наран гарах гэж байна. Хаврын дунд сар, интоорын модод цэцэглэвч өглөөгүүр цэцэрлэгт бас л хүйтэн хэвээр, тасалгааны цонхнууд хаалттай. 

	Дуняша лаа, Лопахин ном барьчихсан орж ирнэ. 

	 

	ЛОПАХИН

	— Ашгүй аз болж галт тэрэг ирлээ. Хэдэн цаг болж байна аа?

	ДУНЯША 

	— Удахгүй хоёр цаг болох нь. (Гэрэл унтраана) Гэгээ оржээ. 

	ЛОПАХИН

	— Энэ галт тэрэг чинь хэдэн цаг хожимдож ирэв ээ? Лав л хоёр цаг хожимдов бололтой. (Эвшээлгэж суниана) Би ч мөн тэнэглэж байна! Буудал дээр угтаж авах гэж зориуд энд ирсэн хүн чинь, унтаж орхижээ... Бүр суугаагаараа унтчихжээ. Базаахгүй юм боллоо... Чи намайг сэрээхгүй яав даа. 

	ДУНЯША

	— Таныг би явчихсан юм байх гэж бодсон. (Чагнана) Одоо л ирж явах шиг байна. 

	ЛОПАХИН

	— (Чагнаж) Бишээ... Ачаа бараагаа хүлээж авна, бас ч юм бий... (Хэсэг дуугүй болсноо) Любовь Андреевна таван жил гадаадад байгаад ямар болоо бол... Уг нь хөнгөн шингэн, эрээгүй зантай сайн хүн юмсан. Намайг таван настай байхад талийгаач эцэг маань эндхийн тосгонд мухлагийн худалдаа хийдэг байж билээ. Тэгээд нэг өдөр нүүр лүү минь алгадчихсан нь хамраас цус олгойдоод... Аав халамцар байсан юм даг. Бид хоёр яах ч гэсэн юм, бүү мэд, осолгүй л хашаанд орсон санагдана. Тэгэхэд Любовь Андреевна залуухан, туранхай хүүхэн, намайг яг л энэ хүүхдийн өрөөнд хөтөлж оруулаад, нүүр гарын угаавар луу аваачиж: «Тариачин хүү битгий ухил, хуримаа хийтэл эдгэрчихнэ»... гэж аргадаж нүүр гарыг минь угааж байсан санаанаас гардаггүй юм. (Хэсэг дуугүй болно) Тариачин хүү... Эцэг маань тариачин байсан нь үнэн, гэтэл би чинь цагаан хантааз, шар шаахай өмсчихсөн яваа л хүн дээ. Гахай шиг байсан тариачны зарим нь ч хүн болох л гэж явна. Би одоо мөнгөтэй, баян болжээ. Тэглээ ч гэсэн учрыг нь бодож, хужрыг нь тунгаагаад үзвэл тариачин хүн тариачин хэвээрээ л байгаа юм... (Номын хуудсыг эргүүлж) Энэ номыг уншаад юу ч ойлгосонгүй. Уншиж байснаа таг унтчихжээ. (Дуугүй болно)

	ДУНЯША

	— Харин ноход маань бүхэл шөнөжингөө унтсангүй, эздээ ирэхийг мэдсэн юм шиг, 

	ЛОПАХИН

	— Дуняша, чи чинь яаж орхив... 

	ДУНЯША

	— Гар хөл салганаад, муужирч унах нь, 

	ЛОПАХИН

	— Дуняша чи чинь тун булбарай эмзэг амьтан юм. Эздийн охид шиг хувцаслаж, бас үс гэзгээ ч тэдний маягаар хэтэрхий янзалсан ч байх шиг. Ингэж болохгүй, өөрөө чухам хэн болохоо мартаж болохгүй юм шүү. 

	 

	Епиходов пиджак өмсөж цэцгийн баглаа барьчихсан орж ирнэ. Гялалзтал тосолсон савхин гутал нь учиргүй хяхнана. Епиходов орж ирэнгүүтээ цэцгээ алдаж унагана. 

	 

	ЕПИХОДОВ

	(Цэцгээ авч) 

	— цэцэрлэгч үүнийг хоолны өрөөнд тавиарай гэж явууллаа. (Цэцгээ Дуняшад өгнө)

	ЛОПАХИН

	— Надад бас квас авчраарай. 

	ДУНЯША

	— За (Гарч одно)

	ЕПИХОДОВ

	— Өглөөний хүйтэн нь гурван градус болж байхад хамаг интоор дагуудаа цэцэглэчхээд байх юм даа. Манай эндхийн цаг уурыг би л хувьд сайшааж чадашгүй. (Санаа алдаж) Чадашгүй, манай цаг уур ачтай тустай юм биш шүү. Ермолай Алексеевич, аваад гурав хонолоо. Үнэнээ хэлэхэд хяхнаж дуугарах нь байж суух нөхцөл алга аа. Юугаар тослох вэ?

	ЛОПАХИН

	— За яршиг, дэмий яриад л

	ЕПИХОДОВ

	— Надад өдөр болгон ямар нэг гай тохиолдоно гээч. Би ч анзаарахаа байсан, сурчхаад бүр инээж явдаг болсон. 

	 

	Дуняшка орж ирээд Лопахинд квас хийж өгнө. 

	 

	ЕПИХОДОВ

	— Би явлаа. (Явахдаа сандалд бүдэрч унагана) За, тэр... (Баярласан янзтай) Үүнийг хараач, уучлаарай, эвгүй үг хэлчих вий. Иймэрхүү янзтай ямар вэ дээ?.. Энэ ер нь гайхалтай хэрэг! (Гарч одно)

	ДУНЯША

	— Ермолай Алексеевич, танд гэж хэлэхэд, Епиходов намайг сууя гэж гуйсан. 

	ЛОПАХИН

	— А!

	ДУНЯША

	— Бүү мэд ээ... хүнээр бол намуу томоотой юм шиг байтлаа заримдаа яриад эхлэхээрээ юу нь ч ойлгогдохоо больдог. Сэтгэлтэй, аятайхан ярилаа ч гэсэн ойлгогдохгүй нь зовлонтой. Надад ч аятайхан л хүн шиг санагддаг. Надад ухаангүй хайртай. Даанч өдөр болгон заавал нэг муу юманд өртөж байдаг азгүй л хүн, гай гатлагч амьтан гэж манайхан шоолдог юм. 

	ЛОПАХИН

	(Чагнаж) 

	— Одоо л ирэв бололтой

	ДУНЯША

	— Ирлээ! Би чинь юу болж байна. Хамаг бие хүйт оргичихлоо. 

	ЛОПАХИН

	— Нээрээ ирж явна. Очиж угтъя. Намайг таньдаг болов уу? Уулзаагүй таван жил боллоо. 

	ДУНЯША

	(Сандарч) 

	— Би одоо унах нь... Яадаг билээ, уналаа!

	 

	Хоёр морин тэрэг байшин руу хүрэлцэн ирэх сонстоно. Лопахин, Дуняша хоёр бушуухан гүйлдэж гарна. Тайз хоосорно. Зэргэлдээ өрөөнд хүмүүс шуугилдаж эхэлнэ. Любовь Андреевна авгайг тосож угтсан Фирс хуучин цагийн зарц нарын саа хоргой болсон дээлтэй тайзан дээгүүр яаруу өнгөрнө. Нэг юм амандаа үглэвч ганц үг үл сонстоно. Тайзны ар талд шуугиан улам чангарна. 

	Үүгээр ороод гаръя... гэх сонсогдоно. Любовь Андреевна, Аня, Шарлотта Ивановна нар гинжтэй хав нохой дагуулж цөм холын замд явах байдлаар хувцасласан, Варя пальто, алчууртай Гаев, Симеонов-Пишик Лопахин бас Дуняша боодолтой юм, шүхэр барьсан, зарц нар нь юм барьцгаасан цугаараа өрөөгөөр орж өнгөрнө. 

	 

	АНЯ

	— Үүгээр ороод гаръя. Эжий энэ өрөөг санаж байна уу?

	ЛЮБОВЬ АНДРЕЕВНА

	(Баярлаж, нулимс нь гүйлгэнэн) 

	— Хүүхдийн өрөө!

	ВАРЯ

	— Яасан хүйтэн юм, гар хуруу бээрчихлээ. (Любовь Андреевнад) Эжий таны өрөө нөгөө л цагаан, ягаан будагтай хэвээрээ байна шүү. 

	ЛЮБОВЬ АНДРЕЕВНА

	— Эвий хонгор минь, хүүхдийн сайхан өрөө... Би жаахан байхдаа энд унтдаг байсан... (Уйлна) Одоо би хүүхэд шиг аашилж байх шиг байна. (Дүү, Варя хоёрыг үнсээд, дахин дүүгээ үнсэнэ) Варя, нөгөө л хүүхэн гэлэн шиг хэвээрээ байх чив. Дуняша ч бас танилаа... (Дуняшкийг үнсэнэ)

	ГАЕВ

	— Галт тэрэг хоёр цаг хожимдлоо. Ямар вэ дээ? Ёс дэглэм гэдэг ийм л болоо юм биз дээ?

	ШАРЛОТТА

	(Пишикт) 

	— Миний нохой самар цөмдөг. 

	ПИШИК

	(Гайхаж) 

	— Үгүй ер сонин юм аа!

	 

	Аня, Дуняшка хоёроос бусад нь цөм гарна. 

	 

	ДУНЯША

	— Та нарыгаа мөн ч их хүлээлээ дээ... (Анягийн пальто малгайг авна)

	АНЯ

	— Би замдаа дөрвөн шөнө унтаагүй... Одоо зөндөө даарчихсан байна. 

	ДУНЯША

	— Их мацгийн үед та нарыг явахад цастай хүйтэн байсан. Түүнийг бодвол одоо ямар байна. Хайрт минь! (Аняг инээд алдан үнсэнэ) Та нар мөн ч их хүлээлгэлээ. Чи миний нар шүү дээ. Би танд одоохон нэг юмаа ярья. Ярихгүй хэлэхгүй байх тэвчээр хүрэхгүй нь. 

	АНЯ

	(Ядарчихсан янзтай) 

	— Юу болов?

	ДУНЯША

	— Конторын даамал Епиходов надтай сууя гээд байгаа. 

	АНЯ

	— Чи бас л ийм юмаа ярьсаар уу?.. (Үсээ янзалж) Хамаг сүлбээрээ гээж гүйцлээ... (Тун ядарсан байдалтай найгана)

	ДУНЯША

	— Яахыгаа бодоод олохоо байсан. Надад хайртай гэдэг нь жигтэйхэн л дээ. 

	АНЯ

	(Хаалга руу харснаа эелдэгхэн байдлаар) 

	— Өрөө, цонхнууд маань хуучин хэвээрээ би эндээс яваагүй юм шиг л байна. Гэртээ ирлээ! Маргааш өглөө босоод цэцэрлэгээр гүйнэ... Одоо сайхан унтах байх аа? Хий сэтгэл үймрээд бүх замын турш унтсангүй. 

	ДУНЯША

	— Петр Сергеевич ирээд гурав хонож байгаа. 

	АНЯ

	(Баярлаж) 

	— Петя!

	ДУНЯША

	— Халуун усны байранд унтаж байгаа. Ер нь тэнд байрласан, энд байвал та нарт дараа тээр болохоосоо айж байна гэнэ. (Өврийнхөө том цагийг харж) Одоо очиж сэрээмээр байдаг. Гэтэл Варвара Михайловна, чи цаадахыгаа битгий сэрээгээрэй гэж хэлсэн. 

	 

	Варя бүсэндээ хэлхээтэй олон түлхүүр зүүсэн орж ирнэ. 

	 

	ВАРЯ

	— Дуняша кофе бушуул... Эжий кофе ууя гэнэ. 

	ДУНЯША

	— Одоохон (Гарч одно)

	ВАРЯ

	— За ашгүй нэг ирцгээлээ. Чи минь дахиад гэртээ (энхрийлж) хайрт чи минь ирлээ! Хөөрхөн хонгор минь ирлээ!

	АНЯ

	— Голтой л юм дөнгөж ирлээ. 

	ВАРЯ

	— Арга байж уу. 

	АНЯ

	— Биднийг эндээс явахад нэлээн хүйтэн байсан. Шарлотта гэж бүх замын турш илбэ үзүүлж байгаа нь тэр гэж шулганаад салдаггүй. Чи ер нь яах гэж Шарлоттыг надтай явуулав даа... 

	ВАРЯ

	— Хайрт минь 17 настай байж чи минь ганцаараа явж яаж болдог юм бэ?

	АНЯ

	— Биднийг Парист очиход хүйтэн цастай байсан. Францаар би жигтэйхэн муу ярихыг яана. Эжий тав дахь давхарт байдаг. Яваад очиход ямар нэг франц харчуул, хатагтай нар, эсхүл ном барьчихсан өвгөн сууж байсан. Нэл тамхины утаа дүүрчихсэн, тохьгүйг нь яана. Тэгээд гэнэтхэн эжий маань жигтэйхэн өрөвдмөөр санагдахлаар би толгойг нь салахгүй тэвэрдэг байлаа. Хайрлаж энхрийлээд ирэхлээр ээж уйлчихдаг болж билээ дээ. 

	ВАРЯ

	(Нулимс гүйлгэнүүлэн) 

	— Боль, битгий ярь... 

	АНЯ

	— Ментоны дэргэдэх зуслангаа ээж худалдаж орхисон. Одоо эжийд юу ч үлдээгүй. Надад ч бас сохор зоос үлдээгүй. Бид арай гэж дөнгөн данган гэртээ ирлээ. Ер эжий юу ч ойлгохгүй юм! Галт тэрэгний буудлын газар заримдаа хоол идэхэд эжий хамгийн үнэтэй хоол нэхэж үйлчилсэн зарц нарт бүтэн нэг нэг рубль өгөөд болдог биш. Шарлотта бас адилхан. Яша хүртэл хоол захиалаад л... Ай даа мөн ч айхавтар юм. Яша чинь ээжийн зарц шүү дээ. Бид яваад ирсэн... 

	ВАРЯ

	— Харсан, дүүрсэн золиг. 

	АНЯ

	— Ажил төрөл ямар байна даа? Өрний хүүг төлсөн үү?

	ВАРЯ

	— Юуны чинь төлөхтэй мантай юм!

	АНЯ

	— Ай бурхан минь, бурхан минь!

	ВАРЯ

	— Эзэмшил газар энэ байшин сав бүгдийг нь наймдугаар сард худалдана... 

	АНЯ

	Бурхан минь... 

	ЛОПАХИН

	(Хаалгаар шагайж ээрнэ) 

	— Ме-е-е... (явна)

	ВАРЯ

	(Нулимс гүйлгэнүүлэн) 

	— Энэ нэг юмыг цохиод авмаар санагдах юм... (Гараа зангидан занана)

	АНЯ

	(Варяг тэвэрч аяархан) 

	— Варя, энэ чинь чамтай сууя гэдгийгээ хэлсэн үү? (Варя үгүй гэж толгой сэгсэрнэ) Цаадах чинь чамд хайртай юм шүү дээ... Яагаад та хоёр хэл амаа ололцдоггүй юм бэ? Юуг нь хүлээгээд байсан юм бэ?

	ВАРЯ

	— Бид хоёр бүтэхгүй байх аа. Энэ чинь ажил ихтэй хүн. Намайг бодох байтугай... анхаарч үздэг ч үгүй. Яавал яана л биз. Харахад санаа зовж л байх юм. Цөмөөрөө бид хоёрыг хурим хийнэ гэж баяр хүргэдэг болжээ. Үнэндээ юу ч болохгүй ёстой л зүүд... (дуугаа өөрчилж) Чиний зүү зөгий хэлбэртэй юм аа. 

	АНЯ

	(Уйтгартай байдлаар) 

	— Эжий авч өгсөн юм (Өрөөндөө орж нялх хүүхэд шиг хөгжиж) Харин Парист байхдаа, би агаарын бөмбөлгөөр ниссэн!

	 

	ВАРЯ

	— Хайрт минь ирлээ! Хөөрхөн хонгор минь ирлээ!

	 

	Дуняша кофе цайны сав барьж ирээд кофе буцалгана. 

	 

	ВАРЯ

	(Хаалганы хажууд зогсож) 

	— Дүү минь би чинь бүхэл өдөржингөө аж ахуйгаар хөөцөлдөх зуураа дандаа л элдэв шалдвын юм бодож явдаг. Чамайгаа л нэг баян хүнтэй суулгачихвал би сэтгэл амарч, энд тэндхийн сүм хийд хэсэж буян үйлдвэл зүгээр сэн гэж бодох юм. 

	АНЯ

	— Цэцэрлэгт шувуу жиргээд л одоо хэдэн цаг болоо бол. 

	ВАРЯ

	— Гурав болсон байх ёстой. Хайрт минь чиний унтах цаг болжээ. (Өрөө рүү орох зуур Аняд) Сайхан охин минь. 

	 

	Яша том нөмөргөн алчуур, аяны цүнх барьсаар орж ирнэ. 

	 

	ЯША

	(Тайзан дээгүүр ихэмсэг зантай алхална) 

	— Үүгээр гарчхаж болох сон болов уу?

	ДУНЯША

	— Яша та ч танигдахгүй болчихоо шив. Гадаадад явж ирээд айхавтар өөр болчихжээ. 

	ЯША

	— Гм... ингэхэд та чинь хэн билээ?

	ДУНЯША

	— Та нарыг эндээс явахад би иймхэн байсан л даа... (гараараа заана) Дуняша, Федор Козоедовын охин. Санахгүй байгаа биз дээ!

	ЯША

	— Гм... Хөөрхөн бондгор амьтан бэ? (Эргэж хараад Дуняшийг тэврэхэд Дуняша хашхиран, тавгаа алдана. Яша бушуухан зугтана)

	ВАРЯ

	(Хаалгаар уцаарласан дуугаар) 

	— Энд бас юу болж байна аа?

	 

	ДУНЯША

	(Уйлагнан) 

	— таваг хагалчихлаа... 

	ВАРЯ

	— Сайн ёр, яамай даа. 

	АНЯ

	(Өрөөнөөсөө гарч) 

	— Эжийд хэлэх юмсан... Петя ирсэн юм байна шүү дээ. 

	ВАРЯ

	— Унтаж байгаа. Би битгий сэрээ гэсэн юм. 

	АНЯ

	(Бодлого болж) 

	— зургаан жилийн өмнө эцэг маань нас бараад сарын дараа миний дүү Гриша гэдэг долоотой сайхан хүүхэд голд унаад үхчихсэн. Эжий зовохынхоо эрхэнд л яваад өгчихсөн юм шүү дээ. (Давхийн цочиж) Би тэр үед ээжийн зовлонг сайн ойлгодог байсан юм аа! (Хэсэг дуугүй болсноо) Тэгэхэд Петя Трофимов, Гришийн багш байсан болохоор одоо уулзуулбал өнгөрсөн бүх юм нь санагдаад хэцүү юм болох бол уу... 

	 

	Фирс цагаан хантааз, пиджактай орж ирнэ. 

	 

	ФИРС

	(Кофе цайны сав руу очиж санаа нь зовсон янзтай) 

	— Эзэн авгай энд хоол ундаа зооглоно (Цагаан бээлий хийж) кофе бэлэн болов уу? (Дуняшад захирах байдлаар) сайхан мэдээрэй. Цөцгий нь хаа байна вэ?

	ДУНЯША

	— Ай бурхан минь... (Бушуухан гарна)

	ФИРС

	(Буцалж байгаа кофены дэргэд бэмбэгнэж) 

	— Ээ чааваас, чи ч бас болоогүй байна даа... (Амандаа юм үглэнэ) Парисаас ирчих гэж... Урьд ноёнтон бас Парис орсон билээ. Морь тэргээр шүү, Базарваань! (Инээнэ)

	ВАРЯ

	— ... Фирс чи яаж байна?

	ФИРС

	— Юу гээсэн бол та? (Баярлачихсан) Эзэн ахайтан минь ирлээ! Хүлээсэн хэрэг бүтжээ. Одоо мажийсан ч яах... (Баярласандаа уйлна)

	 

	Любовь Андреевна, Гаев, Симеонов-Пишик орж ирнэ. Симеонов-Пишик нимгэн цэмбэн цамц, шалбуур өмд өмсжээ. Гаев ормогцоо билльярд тоглож байгаа байдал үзүүлэн гар, биеэ хөдөлгөнө. 

	 

	ЛЮБОВЬ АНДРЕЕВНА

	— Энэ чинь нээрэн юу билээ? Байз хөө саная... Шар шаариг буланд! Эргээд дунд гэдэг билүү?

	ГАЕВ

	— Буланд огтоллоо! Дүү минь чи бид хоёр урьд энэ өрөөнд унтдаг байж билээ. Тэгэхэд одоо би тавин нэгтэй болчихсон байх хачин юм даа... 

	ЛОПАХИН

	— Цаг мөч өнгөрнө гэдэг тун түргэн юм. 

	ГАЕВ

	— Яана аа?

	ЛОПАХИН

	— Цаг үе өнгөрнө гэдэг амархан байна

	ГАЕВ

	— Харин энд чинь пучуль ханхлаад байхчив. 

	АНЯ

	— Би явж унтлаа. Сайхан нойрсоорой эжий (Эхийгээ үнсэнэ)

	ЛЮБОВЬ АНДРЕЕВНА

	— Хараад ханашгүй охин минь (Охиныхоо гарыг үнсэнэ) Чи гэртээ ирсэндээ баяртай байна уу? Би ч бүр баярласандаа алмайрч гүйцэж байх шиг байна. 

	АНЯ

	— Баяртай ах аа. 

	ГАЕВ

	(Анягийн хацар, гарыг үнсэнэ) 

	— Эш бурхан минь. Чи чинь эжийтэйгээ яасан адилхан болж байна даа! (Эгчдээ) Люба, чи Анягийн насанд яг л ийм байж билээ. 

	 

	Аня, Лопахин, Пишик хоёрт гараа өгч үнсүүлээд, өрөө рүүгээ орж хаалгаа хаана. 

	 

	ЛЮБОВЬ АНДРЕЕВНА

	— Энэ маань хачин их ядарсан. 

	ПИШИК

	— Тэр нутгаасаа энэ хүрэхэд хол гэдэг нь цадигаа алдсан юм байгаа биз дээ?

	ВАРЯ

	(Лопахин Пишик хоёрт) 

	— Эрхмүүд минь хөдөлнө байгаа? Гурван цаг боллоо. Орсон бороо арилж ирсэн гийчид буцдаг билүү?

	ЛЮБОВЬ АНДРЕЕВНА

	(Инээж) 

	— Чи ч нөгөө л Варя хэвээрээ шив дээ. (Варяг татаж үнсэнэ) Энэ кофе уучхаад цөмөөрөө явцгаана. (Фирс, Любовь Андреевнагийн хөл дор дэр тавьж өгнө) Баярлалаа хайрт минь. Би ч кофе уусаар байгаад сурчихжээ. Өдөр ч уудаг шөнө ч уудаг. Баярлалаа өвгөн минь (Фирсийг үнсэнэ). 

	ВАРЯ

	— Юмаа цөмийг нь авчирч уу үгүй юү, үзээд ирье (Гарч одно)

	ЛЮБОВЬ АНДРЕЕВНА

	— Би чинь сууж байна уу даа? (Инээж) Гараа дэвээд үсэрмээр санагдаж, байх юм. (Нүүрээ гараар таглана) Би зүүдэлж байгаагүй байгаа? Би эх нутагтаа хэчнээн хайртайг минь тэнгэр бурхан харж байна. Хил давангуут санаад байсан нутгаа харж чаддаггүй шүү. Баярласандаа туж уйлаад... (Уйлагнан) Юу ч атугай кофе уучихъя. Фирс минь баярлалаа. Чамайгаа амьд мэнд байгаад би их баяртай байна. 

	ФИРС

	— Уржигдар. 

	ГАЕВ

	— Чих нь хатуу болчихсон юм. 

	ЛОПАХИН

	— Би одоо өглөөний таван цагт Харьков явна. Тун тоогүй юм боллоо! Таныхаа царайг харж суугаад ярилцмаар байсан ажээ... Та ч гялалзсан сайхан хэвээр байна. 

	ПИШИК

	(Амьсгаадан) 

	— Харин ч илүү сайхан болсон гээч... Парис маягаар хувцаслачихсан. Миний дөрвөн дугуйтай тэргийг тоохоо больсон дог оо... 

	ЛОПАХИН

	— Танай эх, энэ Леонид Андреич намайг бүдүүлэг амьтан, нударган гэж ирээд л хэлдэг юм билээ. Тэр хамаагүй. Ярьж л байг. Харин та надад урьдынх шигээ итгэж, сэтгэл хөдөлгөсөн гайхалтай сайхан нүдээрээ намайгаа харж мялааж байгаасай гэж хүсэх байна. Тэнгэр бурхны энэрэл хайр гэж байдаг! Эцэг минь танай өвөг эцэг, эцгийн тань хамжлага байсан юм. Зовлон их эдэлсээн, хөөрхий! Гэсэн ч та нар, ер нь та өөрөө урьд нэгэн цагт надад их тус болсон учраас би тэр болгоныг мартаж, танд төрсөн эгч дүү шигээ... Түүнээс ч илүү хайртай болсон юм. 

	ЛЮБОВЬ АНДРЕЕВНА

	— Би ч байж сууж чадахаа болиод байна (Сэтгэл нь ихэд хөдөлсөндөө дэвхцэн явна) Би лав ингэж баярлаад бие гүйцэхгүй байх... Намайг шоолцгоож л бай. Би тэнэг хүн... Миний хайрт шүүгээ минь (Шүүгээгээ үнсэнэ) ширээ минь... 

	ГАЕВ

	— Чамайг эзгүй хойгуур асрагч эх нас барчихсан

	ЛЮБОВЬ АНДРЕЕВНА

	(Сууж кофе ууна) 

	— Тийм гэнэ билээ. Зайлуул би дуулсан. 

	ГАЕВ

	— Бас Анастасий үхчихсэн. Хялар Петрушка манайхаас явчихсан. Одоо хотын сэргийлэхэд байгаа сурагтай (Халааснаасаа хайрцагтай мөсөн чихэр гаргаж амандаа хийж хүлхэнэ)

	ПИШИК 

	— Манай охин... Дашенька танд мэнд хүргэж байна билээ... 

	ЛОПАХИН 

	— Танд би ямар нэг аятайхан хөгжилтэй юм хэлэх гэж бодсон юм (Цагаа харж) Би одоохон явна аа. Унжруулалгүй хоёр гуравхан үгээр хэлчихье. Танай их өрнүүдийг даруулахын тулд интоорын цэцэрлэгийг чинь наймдугаар сарын 22-ны өдөр худалдаанд гаргахаар тогтсоныг та бэлэн мэдэж байгаа байх. Гэсэн ч эрхэм хайрт минь санаа зоволгүй тайван нойрсоорой. Аргалах арга бий... Миний төсөл! гэвэл ийм байна. Анхааралтай сонсоцгоо! Танай эзэмшил газар бол хотоос хорьхон модны зайтай, хажуугаараа төмөр замтай болохоор интоорын цэцэрлэгийн газартай нь голыг дагуулан зуслангийн хэсгүүд болгож хуваагаад, зусланд гарах хотын улсуудад түрээсэлбэл та доор хаяж жилдээ хорин таван мянган рублийн орлоготой сууна. 

	ГАЕВ 

	— Уучлаарай. Ямар шал дэмий юм ярина вэ. 

	ЛЮБОВЬ АНДРЕЕВНА 

	— Ермолай Алексеич таныг би сайн ойлгохгүй байна. 

	ЛОПАХИН 

	— Та зуслангийнхнаас жилдээ десятин тутмаас доор хаяж 25 рубль авах болно. Хэрэв одоохон зарлавал намар болтол танайд сөөм ч газар үлдээлгүй цөмийг нь авхуулах талаар би хариуцна нэг үгээр хэлэхэд та өр ширнийхээ аюулаас сална. Танай газар хачин сайхан. Гол горхи нь гүнзгий. Харин цэвэрлэж янзлах хэрэгтэй... Жишээлбэл бүх хуучин барилга, нэгэнт эдэлгээгүй болсон энэ байшинг ч гэсэн буулгаж интоорын хуучин цэцэрлэгийг огтолж хаях хэрэгтэй болно. 

	ЛЮБОВЬ АНДРЕЕВНА 

	— Огтолж хаяна? Хонгор минь уучлаарай. Та чинь юу ч ойлгодоггүй хүн байна. Бүх губернийн дотор сонирхолтой сайхан юм байдаг гэвэл манай энэ интоорын цэцэрлэг л байгаа юм. 

	ЛОПАХИН 

	— Энэ цэцэрлэгийн сайхан нь зөвхөн өтгөн ургасандаа л байгаа юм. Интоор хоёр жилд нэг удаа жимсээ өгдөг ургаад ч нэмэргүй. Борлуулах арга байхгүй. Хүн авахгүй. 

	ГАЕВ 

	— Нэвтэрхий толь бичигт хүртэл энэ цэцэрлэгийн тухай дурдсан байдаг юм шүү. 

	ЛОПАХИН 

	(Цагаа харж) 

	— Ямар нэг арга олж шийдэцгээхгүй бол наймдугаар сарын 22-нд интоорын цэцэрлэгийг бүх эзэмшил газартай чинь хамт үнэ хаялцуулж худалдана даа. Шийдэцгээгээрэй. Өөр арга зам байхгүй гэдгийг би хэллээ шүү. Өөр арга байхгүй. 

	ФИРС 

	— Урьдын цагт, 40-50 жилийн интоорыг хатааж, дэвтээж, дарж жимсний чанамал хийдэг байсан юм шүү дээ. 

	ГАЕВ 

	— Дуугүй бай Фирс. 

	ФИРС 

	— Хатаасан интоорыг Москва, Харьков руу тэрэг тэргээр ачуулдаг байсан. Мөнгийг ч олдог л байсан хуна. Тэр үеийн хатаасан интоорын зөөлхөн, шүүслэг амттай байсныг яана... Тэр цагт ч юмны аргыг олдог байжээ. 

	ЛЮБОВЬ АНДРЕЕВНА 

	— Тэр аргыг чинь одоо мэдэх хүн байхгүй юу?

	ФИРС 

	— Мартчихаад мэдэх амьтан алга болжээ. 

	ПИШИК 

	(Любовь Андреевнад) 

	— Парисаар юутай байна даа? Ямар шүү байна? Мэлхий идэж үзэв үү?

	ЛЮБОВЬ АНДРЕЕВНА 

	— Гүмбэр матрын мах ч идэж үзлээ. 

	ПИШИК 

	— Хараач гэм... 

	ЛОПАХИН 

	— Урьд хөдөө тосгонд зөвхөн эзэд тариачид л байдаг байж. Одоо бас зуслангийнхан гэж бий болжээ. Бүх хот, хамгийн жаахан ч гэсэн эргэн тойрон зуслангуудтай болжээ. Хорин жилийн дараа зуслангийнхан өөрөөр хэлбэл газар хөлсөлж байдаг улс олон болно. Одоо энэ зуслангийнхан чинь зөвхөн тагт дээрээ цай уугаад сууж байна. 

	— Гэтэл тэд чинь ганц десятин газар дээрээ аж ахуй зохион байгуулаад ирэхээрээ юу болно гэж бодно. Тэр цагт танай интоорын цэцэрлэг элбэг баян, ганган хээнцэр цэцэрлэг болно... 

	ГАЕВ 

	(Дургүй нь хүрч) 

	— Ямар шал дэмий ярина вэ? 

	 

	Варя, Яша хоёр орж ирнэ. 

	ВАРЯ 

	— Эжий танд хоёр цахилгаан ирсэн, энд бий юмсан (Түлхүүрээ олж хуучин шүүгээг тар няр гэтэл нээнэ) Энэ байна. 

	ЛЮБОВЬ АНДРЕЕВНА 

	— Энэ ч Парисаас иржээ. (Цахилгааныг уншилгүй урж хаяна) Парис одоо өнгөрсөн... 

	ГАЕВ

	— Энэ шүүгээ хэчнээн настайг Люба чи мэдэж байна уу? Түрүүчийн долоо хоногт би доод шургуулгыг нь татаад хартал халуун төмрөөр дарчихсан тоо нь байна. Энэ шүүгээг яг зуун жилийн өмнө хийсэн юм билээ. Ямар вэ? А?! Ойг нь тэмдэглэж болохоор юм. Амьгүй ч болов, ямар ч л байсан номын шүүгээ дээ. 

	 

	ПИШИК

	(Гайхаж) 

	— Зуун жил... Хараач гэм... 

	 

	ГАЕВ

	— Тийм ээ. Энэ ч бөх дөө... (Шүүгээг барьж үзээд) Эрхэм хүндэт шүүгээ минь! Даруй зуун жилийн амьдрал чинь сайн сайхан ариун шударга явдлын гэгээн саруул эрхэм дээд эрмэлзэлд чиглэгдэж бүтээлч ажилд уриалан дуудсан дуу чимээгүй уриалга чинь зуун жилийн турш сулраагүй улмаар (Уйлагнан) манай удам ураг, садан төрлийнхний сайхан ирээдүйдээ итгэх зориг итгэлийг дэмжин бадруулж бид бүхнийгээ сайн сайхан үйлс, нийгмийн төлөө зүтгэх эрхэм дээд эрмэлзлээр хүмүүжүүлсэнд баяр хүргэе (Хэсэг дуугүй болно)

	 

	ЛОПАХИН

	— Тийм байдаг байжээ. 

	 

	ЛЮБОВЬ АНДРЕЕВНА

	— Леня чи өнөө бодлоо авч явсаар.

	 

	ГАЕВ

	(Хэсэг зуур эвгүйрхсэнээ) 

	— Шааригнаас баруун булан! Дунд огтоллоо!

	 

	ЛОПАХИН 

	(Цагаа харснаа) 

	— Явах цаг маань боллоо. 

	 

	ЯША

	(Любовь Андреевнад өгнө) 

	— Одоо уучих юм бишүү... 

	 

	ПИШИК

	— Эм уухын хэрэг ер нь байхгүй... Уулаа гээд хор ч болохгүй, тус ч болдоггүй юм... Аль нааш нь... Эрхэм хүндэт минь (Эмийг авч алган дээрээ асгаж үлээгээд амандаа хийж усаар даруулж ууна) Болох нь тэр!

	ЛЮБОВЬ АНДРЕЕВНА

	(Айж) 

	— Та чинь галзуурав уу!

	ПИШИК

	— Цөмийг нь уучихсан. 

	ЛОПАХИН

	— Мөн ч хамаагүй гулдардаг эд ээ! (Цөм инээлдэнэ)

	ФИРС

	— Наадах чинь баяраар манайд ирээд хагас хувин өргөст хэмх идчихсэн байхгүй юү (Амандаа нэг юм үглэнэ)

	ЛЮБОВЬ АНДРЕЕВНА

	— Энэ маань юу гэж үглээд байгаа юм бэ?

	ВАРЯ

	— Үглэдэг болоод гурван жил болж байгаа юм. Бид ч дасчихжээ. 

	ЯША

	— Нас дарж байгаа нь энэ. 

	 

	Горзгор туранхай Шарлотта Ивановна цагаан даашинз өмсөж, бүсэндээ харааны урт бариултай шил хавчуулчихсан тайзан дээгүүр явж өнгөрнө

	 

	ЛОПАХИН 

	— Уучлаарай, Шарлотта Ивановна гуай тантай мэндэлж амжсангүй шүү. (Гарыг нь үнсэх гэнэ)

	ШАРЛОТТА

	(Гараа шувт татан авч) 

	— Танд гараа үнсүүлж орхивол цаашаа даварч бас тохой, мөр... үнсэх гээд байх болно. 

	ЛОПАХИН

	— Өнөөдөр ч тун азгүй өдөр надад дайрчээ. (Цөм инээлдэнэ) Шарлотта Ивановна гуай илбээ үзүүлээч!

	ЛЮБОВЬ АНДРЕЕВНА

	— Шарлотта илбээ үзүүл. 

	ШАРЛОТТА

	— Яах юм. Нойр хүрээд байна (Явна)

	ЛОПАХИН

	— Гурван долоо хоноод уулзацгаая (Любовь Андреевнагийн гарыг үнсэнэ) Одоогоор баяртай. Явах цаг боллоо. (Гаевт) Баяртай (Пишиктай үнсэлдэнэ) Баяртай. (Варя дараа нь Фирс Яша нартай гар барина) явмааргүй л байсанжээ. (Любовь Андреевнад) Зуслангийн талаар бодож үзээд шийдвэл надад мэдэгдээрэй. Би тавин мянган рубль зээл олж өгнө зээ. Тун сайн бодоорой. 

	ВАРЯ

	(Уурлаж) 

	— Одоо нэг явж үзээч

	ЛОПАХИН

	— Явлаа. явлаа... (Явна)

	ГАЕВ

	— Бүдүүн хадуун амьтан уучлаарай... Манай Варя үүнтэй суух гээд байгаа билүү. Энэ чинь Варягийн авааль нөхөр нь болох санаатай байгаа юм. 

	ВАРЯ

	— Ах минь битгий дэмий юм яриад байгаарай. 

	ЛЮБОВЬ АНДРЕЕВНА 

	— Варя яадаг юм. Би л хувьд их баяртай байна. Энэ чинь сайн хүн. 

	ПИШИК

	— Хүн нь ч үнэндээ муугүй ээ. Манай Дашенька ч бас... янз бүрийн юм ярьж байна гэж дурсаж л байдаг (Паржигнатал хурхирснаа дорхноо сэрж) За ямар ч л байсан эрхэм хүндэт ахайтан минь надад... 240 рубль зээлдүүл. Маргааш барьцааны хүү төлнө. 

	ВАРЯ 

	(Айсан янзтай) 

	— байхгүй ээ, байхгүй!

	ЛЮБОВЬ АНДРЕЕВНА

	— Надад нээрээ юу ч байхгүй. 

	ПИШИК

	— Олдоно доо (инээнэ) Би ер нь найдвар алддаггүй. Нэг хэсэг мөнгө ч үгүй, орлого ч үгүй баларлаа даа гэж байсан чинь миний газар дээгүүр төмөр зам тавиад оронд нь мөнгө өглөө. Одоо мөд бас нэг юм болж би мөнгөтэй болно. Харж л байгаарай. Манайд сугалааны билет бий дээ Дашенька маань хоёр зуун мянган рубль хожчих юм билүү. 

	ЛЮБОВЬ АНДРЕЕВНА

	— Кофе уучихсан хойно одоо амарцгааж болно. 

	ФИРС

	(Гаевын дээлийг нямбай гэгч сойзодно)

	— Дахиад л буруу өмсчихжээ. Таныг би яая даа!

	ВАРЯ

	(Аяархан) 

	— Аня унтаж байна (Цонх аяархан нээж), нар гарчихсан дулаахан байна. Эжий хараач. Ямар гайхалтай сайхан модод вэ? Эй бурхан минь яасан сайхан агаар вэ? Болжмор жиргэж байна. 

	ГАЕВ

	(Өөр цонх онгойлгоно) 

	— Цэцэрлэг нэлдээ цагаан цэцэг болчихжээ. Люба чи мартаагүй биз? Модны хоорондох энэ хураасан шулуун зам сарны гэрэлд ган шиг гялтганаж харагддаг сан. Асгасан элс нь тэгж байсан биз. 

	ЛЮБОВЬ АНДРЕЕВНА

	(Цонхоор цэцэрлэг рүү ширтэн) 

	— Ай даа бага залуу нас маань мөн ч ариун тунгалаг байж дээ! Хүүхдийн энэ өрөөнд унтдаг энэ цонхоор цэцэрлэг рүү ширтэж байдаг сан. 

	Аз жаргал маань өглөө болгож надтайгаа цуг сэрдэг сэн. Тэгэхэд өглөө яг л ийм байдаг. Өөрчлөгдсөн юм юү ч алга. (Баярлана инээнэ) Нэлдээ дун цагаан гээч! Ай цэцэрлэг минь! зэвэргэн харанхуй намар, жихүүн хүйтэн өвлийн дараа чи дахиад л залуужиж аз жаргал чинь бялхаж байдаг билээ. 

	Хурмастын дагина чамайгаа хаяж орхиогүй байх юм... Элэг зүрх дал мөрий минь дараад байгаа хүнд чулууг аваад хаячихдаг ч болоосой. Өнгөрсөн явдлаа таг мартаж чаддаг ч болоосой!

	ГАЕВ

	— Бидний тавьсан өр ширнээс болж ийм цэцэрлэгээсээ сална гэж санахад юм гэдэг мөн хачин юм даа... 

	ЛЮБОВЬ АНДРЕЕВНА

	— Хараач. Талийгаач эжий маань цав цагаан бошинзтой цэцэрлэг дотуураа явж байна... (Баярлан инээд алдаж) Мөн байна. 

	ГАЕВ

	— Хаана?

	ВАРЯ

	— Бурхан минь. Эжий та чинь юу болж байна аа?

	ЛЮБОВЬ АНДРЕЕВНА

	— Хэн ч алга аа. Надад тэгж санагдаж тэр баруун талын сэрүүн асар луу очсон замын эргэцэг дээрх бөгцгөр цагаан мод яг эмэгтэй хүн шиг харагдах юм... 

	 

	Трофимов хуучин оюутны мундир өмсөж нүдэндээ шил зүүсэн орж ирнэ. 

	ЛЮБОВЬ АНДРЕЕВНА

	— Гайхам сайхан цэцэрлэг нь! Үй түмэн цагаан цэцэг, хөх огторгуй... сайхан харагдана даа. 

	ТРОФИМОВ

	— Любовь Андреевна! (Любовь Андреевна эргэж харна) Би тантай дөнгөж золгочхоод явлаа. (Гарыг нь чанга үнсэнэ) Намайг өглөө болтол хүлээ гэсэн боловч тэсвэр хүрсэнгүй... 

	 

	Любовь Андреевна учрыг нь ойлгохгүй гайхширан ширтэнэ. 

	ВАРЯ

	(Уйлагнан) 

	— Энэ чинь Петя Трофимов уу

	ТРОФИМОВ

	— ... Гриш хүүгийн чинь багш байсан Петя Трофимов... Би тэгтлээ танигдахгүй болчхож гэж үү дээ?

	 

	Любовь Андреевна Петяг тэвэрч аяархан уйлагнана. 

	ГАЕВ

	(Ичгүүрсэн янзтай) 

	— Болоо, болоо, Люба 

	ВАРЯ 

	(Уйлж) 

	— Маргааш болтол азна гэсээр байтал Петя та үгэнд орсонгүй дээ. 

	ЛЮБОВЬ АНДРЕЕВНА

	— Гриш минь... хүү минь... Гриш, хүү минь

	ВАРЯ

	— Эжий минь яая гэх вэ. Ийм л заяатайгаас хойш. 

	ТРОФИМОВ

	(Аяархан уйлагнан) 

	— Болно болно 

	ЛЮБОВЬ АНДРЕЕВНА

	(Аяархан уйлж) 

	— Хүү минь нас барсан, усанд ороод үхчихсэн... Яалаа гэж тэр вэ? Найз минь яалаа гэж тэр вэ? (Бүр аяархан) Тэнд Аня унтаж байхад би энд чанга дуу шуу болж байх ч гэж дээ. За Петя, юу байна? Яагаад та ингэтлээ царай алдчихаа вэ! Яагаад өтлөх маяг орчих оо вэ!

	ТРОФИМОВ

	— Намайг вагон дотор нэг авгай халгай толгойт эрхэм хүн гэж хэлж байна лээ. 

	ЛЮБОВЬ АНДРЕЕВНА

	— Тэр үед та бүр хүүхэд, хөөрхөн жаахан оюутан байсан. Тэгэхэд одоо үс нь сийрчихсэн, нүдний шил ч зүүдэг болох гэжээ. Та одоо болтол оюутан хэвээрээ гэж үү? (Хаалга руу явна)

	ТРОФИМОВ

	— Би ч бүх насаараа оюутан явах ёстой юм байх аа. 

	ЛЮБОВЬ АНДРЕЕВНА

	(Дүүгээ дараа нь Варяг үнсэнэ) 

	— За явж унтацгаа... Леонид чи ч гэсэн хөгширчихжээ. 

	ПИШИК

	(Любовь Андреевнагийн хойноос дагалдан явна) 

	— Тэгээд одоо унтах болжээ... Ёо ёх ууц нуруу. Би танайд хононо оо... Любовь Андреевна, сэтгэлийн найз минь маргааш өглөөгүүр... Хоёр зуун дөчин рубль... өгч үзээрэй дээ. 

	ГАЕВ

	— Энэ гэж дандаа амиа бодож явдаг. 

	ПИШИК

	— Хоёр зуун дөчин рубль. Барьцааны хүү төлөх юм. 

	ЛЮБОВЬ АНДРЕЕВНА

	— Надад мөнгө байхгүй, хонгор минь

	ПИШИК

	— Би эргүүлж өгнө өө... Ямар юм биш... 

	ЛЮБОВЬ АНДРЕЕВНА

	— За яах вэ Леонид өгнө биз... Леонид чи өг л дөө. 

	ГАЕВ

	— Өгөхөд ч өгнө, халаасаа сайн тос

	ЛЮБОВЬ АНДРЕЕВНА

	— Яая гэх вэ, өгчих... Тун их хэрэг болж л дээ... Наадах чинь эргүүлж өгнө өө. 

	 

	Любовь Андреевна, Трофимов, Пишик, Фирс нар явна. 

	Гаев, Варя, Яша гурав үлдэнэ. 

	ГАЕВ

	— Эгч бас л мөнгө хэмнэж сураагүй хэвээрээ (Яшад) Чи минь холхон байж үзээч, чамаас тахианы мах ханхлаад байх юм. 

	ЯША

	(Шазвалзаж) 

	— Леонид Андреич та бас нөгөө л хэвээрээ шив. 

	ГАЕВ

	— Яана аа? (Варяд) Цаадах чинь юу гэж байна?

	ВАРЯ

	(Яшад)

	— Эх чинь тосгоноос ирээд чамтай уулзах санаатай өчигдрөөс хойш зарц нарын өрөөнд суугаад байгаа... 

	ЯША

	— Хүлээж л байг. 

	ВАРЯ

	— Яасан ичдэггүй амьтан бэ!

	ЯША

	— Ямар их хэрэг болчихоо вэ. Маргааш л ирвэл болоо биз (Гарч одно)

	ВАРЯ

	— Эжийд урьдахаасаа өөрчлөгдсөн юм огт алга. Зоргонд нь тавивал хамаг юм тараачих хүн байгаа юм. 

	ГАЕВ

	— Тийм юм аа... (Хэсэг дуугүй болсноо) Аль нэг өвчнийг элдэв шалдвын олон эм тангаар аргалж болдог бол энэ ч эдгэрэхгүй өвчин бий. Би бүр хамаг уураг тархиа өвдтөл бодсоор үй түмэн арга оловч эгчийн үрэлгэнийг арилгах арга олдохгүй юм. Харин ямар нэг хүний өв хөрөнгийг залгамжлан авах юм уу, Анягаа тун баян хүнтэй суулгахгүй бол Ярословль орж авга эгчийнхээ итгэлийг олж үхэхэд нь хөрөнгийг нь өвлөх арга хийвэл сайн санжээ. Мань авга эгч ч хязгааргүй баян шүү дээ. 

	ВАРЯ

	(Уйлагнан) 

	— Тэнгэр бурхан тусалдаг ч болоосой. 

	ГАЕВ

	— Битгий орилоод бай. Авга эгч тун баян. Гэхдээ бидэнд дургүй. Эгч нэгдүгээрт тайж угсаагүй, сонгуулийн хэргэмтэн хүнтэй суугаад дургүйг нь хүргэсэн юм. 

	 

	(Аня хаалгаар шагайна)

	ГАЕВ

	— Тайж биш хүнтэй суусан нэг зүй. Бас биеэ тийм ч төлөв шударга авч явсан гэж хэлж болохгүй хоёр зүй. Эгч бол зан авираар нийлэмжтэй тун сайн хүн. Би их хайртай байдаг. Гэлээ гэхэд хэчнээн зөөлрүүлэн ярилаа ч гэсэн нүгэл их хийсэн хүн гэдгийг нь нууж дийлэхгүй л юм байгаа юм. Энэ нь алхах гишгэх бүрд нь мэдэгдээд байдаг шүү дээ. 

	ВАРЯ

	(Шивгэнэн) 

	— Аня үүдэнд байна. 

	ГАЕВ

	— Яана аа? (Хэсэг дуугүй болсноо) Сонин юм, баруун нүдэнд маань нэг юм орчихжээ. Хараа муудчихлаа. Пүрэв гарагт тойргийн шүүхэд сууж байхад нүд минь юу ч харахгүй л байна билээ. 

	 

	(Аня орж ирнэ)

	ВАРЯ

	— Аня яагаад унтсангүй вэ?

	АНЯ

	— Нойр хулжчихлаа. Унтаж чадахгүй нь. 

	ГАЕВ

	— Ахын амьтан (Анягийн нүүр гарыг үнсэнэ) Миний хүү... (Уйлагнан) Чи бол надад ач ч биш дагинас, хамаг хайр сэтгэл маань юм. Ахдаа итгэ, итгэхгүй ч яах вэ... 

	АНЯ

	— Ах чамд итгэдэг. Чамайг хүндэлдэг. Чамд хайртай. Харин хайрт ах минь чи дуугүй ганцхан дуугүй л байх хэрэгтэй. Чи дөнгөж сая миний эжийн тухай эгчийнхээ тухай юу ярьсан бэ? Чи яах гэж ингэж ярьж байгаа юм бэ?

	ГАЕВ

	— За за... (Анягийн гарыг авч нүүрээ таглана) Нээрээ ч муухай юм! Бурхан минь! Тэнгэр бурхан уучлаарай! Би өнөөдөр бас шүүгээний өмнө баахан юм ярьсан... Балай ч юм болсон. Үг хэлж дууссан хойноо л мэдсэн. 

	ВАРЯ

	— Нээрээ ах минь дуугүй л байвал дээр шүү. Өөрөө л дуугүй байвал болох нь тэр. 

	АНЯ

	— Дуугүй байвал өөрт чинь ч санаа амар байхгүй юу. 

	ГАЕВ

	— Дуугүй байя. (Аня, Варя хоёрын гарыг үнсэнэ) Одоо ажлын тухай ярья. Пүрэв гарагт тойргийн шүүх дээр байж байтал таньдаг нөхөд нийлээд л энэ тэр гэж дэвэн дэлхийн юм ярьж болмоор юм шиг санагдлаа. 

	ВАРЯ

	— Тэнгэр бурхан тусалдаг ч болоосой!

	ГАЕВ

	— Мягмар гарагт очиж дахиж ярина. (Варяд) Битгий орилоод бай. (Аняд) Эжий чинь Лопахинтай яриг. Цаадах чинь эгчид туслах л даа. Харин чи амарчхаад Ярославльд хатантанд эмэг ээждээ очоорой. Ингэж л гурван талаас нь хөдөлбөл ажил маань бөөгнөрөх бий. Өрийн хүүг ч бид лавтай төлчих гэж байна... (Амандаа мөсөн чихэр хийж) өмч хөрөнгөө худалдахад хүрэхгүй гэж би нэр төр, юу байдгаараа тангараглаж байна! (Сэтгэл нь хөдөлж) Аз буянаараа тангараглаж байна! Май чи гарыг минь атга. Эд хөрөнгөө үнэ хаялцуулж худалдахад хүрвэл намайг нэр төрөө алдаж дүүрсэн хүн гэж нэрлээрэй! Энэ яваа насаараа тангараглая!

	АНЯ

	(Сэтгэл нь тайвширч уужирсан байдалтай баярлаж) 

	— Чи ч ёстой сайн, ухаантай ах юм! (Нагац ахыгаа тэвэрч) Одоо би сэтгэл амарлаа! Дотор уужирлаа! Би ч мөн азтай хүн юм!

	 

	(Фирс орж ирнэ)

	ФИРС

	(Зэмлэх янзтай) 

	— Леонид Андреич та чинь тэнгэр бурхнаас айдаггүй хүн бий! Хэзээ унтах юм бэ?

	ГАЕВ

	— Одоо, одоо Фирс чи явж бай. Би яах вэ өөрөө тайчна. За хүүхдүүд минь бүүвэй бүүвэй унтаарай. Маргааш тодорхой ярьж өгнө зээ. Одоо явж унтацгаа. (Аня, Варя хоёрыг үнсэнэ). Би бол наяад оны хүн... Тэр үеийг магтдаггүй ч гэсэн би чинь тэр нэг үзэл бодлоосоо болж амьдралдаа багагүй юм үзэж өнгөрүүлсэн толгой доо. Тариачид надад зүгээр сайн байдаг. Тариачдыг таньж мэдэх хэрэгтэй... Чухам ямар.... гэдгийг таньж мэдэх хэрэгтэй... 

	АНЯ

	— Нагац ах дахиад л ярих нь уу?

	ВАРЯ

	— Нагац ах дуугүй болсон дээр бий, 

	ФИРС

	(уурлаж) 

	— Леонид Андреич!

	ГАЕВ

	— Унтлаа, унтлаа. Хоёр цохиод дунд! Цэвэр орууллаа. (Гарч одно. Хойноос нь Фирс гэлдэрнэ)

	АНЯ

	— Одоо би сэтгэл амарлаа. Ярославль орохоос дургүй хүрээд байна. Би хөгшин эжийд зэвүү хүрээд байдаг юм. За ямар ч гэсэн сэтгэл амарлаа. Нагац ахдаа баярлалаа. (Сууна)

	ВАРЯ

	— Унт. Би явлаа. Энд чамайг байхгүй хойгуур зарц нар маань дургүйцэж бужигнасан. Чи мэднэ шүү дээ, зарц нарын хуучин байранд дандаа өвөгчүүл Ефимьюшка, Поля, Евстигней бас нөгөө Карп суудаг. Тэд нар сүүлийн үед байрандаа янз бүрийн муусайн амьтан орогнуулаад байхад нь би юү ч хэлээгүй өнгөрсөн. Гэтэл намайг вандуйнаас өөр хоол өгдөггүй гэж ярьцгаажээ. 

	Тэр бүхнийг Евстигней л тараасан юм байна билээ. За яах вэ тэгж л байг. Гайгүй нэг чадъя гэж бодоод Евстигнейг дуудлаа... (Эвшээлгэнэ) Ирлээ... Тэнэг золиг чи юү гэж байгаа чинь энэ вэ... гээд хангинаж гарлаа. (Аняг харснаа) Аничка!... (Дуугүй болсноо) Унтчихжээ... (Аняг сугадаж) Орондоо очъё... явъя (Хөтлөн) Хөөрхий минь унтаж орхижээ Явъя... (явна)

	 

	Цэцэрлэгийн тэртээ малчны лимбэ хангинана. 

	Трофимов тайзан дээгүүр хөндлөн гарч явснаа, Варя Аня хоёрыг хараад зогсоно. 

	ВАРЯ

	— Ш-ш-ш... унтаж байна... унтаж байна. Дүү минь явъя. 

	АНЯ

	(Зүүдэндээ аяархан) 

	— Би их ядарчээ... Хонхнууд дуугарч байна. Хайрт ах минь, ээж минь... 

	ВАРЯ

	— Явъя, дүү минь явъя... (Анягийн тасалгаа руу орно)

	ТРОФИМОВ

	(Сэтгэл нь уярсан байдалтай) 

	— Алтан нар минь! Ачлалт хавар минь!

	 

	ХӨШИГ

	 


ХОЁРДУГААР ҮЗЭГДЭЛ

	 

	Тариалангийн талбай. Удаж хуучирч хазайсан загалмайт бунхан. Хажууд нь худаг. Урьд хүүрийн дэвсэг байсан бололтой том хавтгай чулуу. 

	Хуучин вандан. Гаевын суурин руу очсон зам дурайн үзэгдэнэ. Тэртээ хажууд нь улиасны төгөл багсайж барайна. Тэндээс интоорын цэцэрлэг эхэлнэ. Тэртээ хол төмөр утасны шон. Бүр алсад тэнгэрийн хаяанд тун тунгалаг өдөр үзэгдэхүйц төдий их хотын бараа харагдана. Нар шингэх шахаж байна. Шарлотта, Яша, Дуняша гурав вандан дээр сууцгаана. Дэргэд нь Епиходов зогсож гитараар наадна. Цөм бодлого болцгоосон шинжтэй. Саравчтай хуучин малгай өмссөн Шарлотта үүрсэн буугаа авч оосрыг нь засна. 

	ШАРЛОТТА

	 (Бодлогошрон) 

	— Би паспортгүй болохоор насаа ч мэддэггүй, дандаа л залуухнаараа байгаа юм шиг санагддаг. 

	Намайг жаахан байхад аав эжий хоёр маань яармаг хэсэж сайхан юм тоглож үзүүлдэг, би янз бүрийн нугаралт хийдэг байлаа. Аав эжий хоёрыг нас барахлаар намайг германы нэг хатагтай авч сургасан, сайн ч сургасан. Том болоод айлын хүүхдийн хүмүүжүүлэгч болсон. Аль нутгийн хэн болохоо ч би мэдэхгүй... Аав эжий маань ямар улс байсан, ёсолж төрлөж суусан юм уу, үгүй юм уу бүү мэд (Халааснаасаа өргөст хэмх гаргаж иднэ) Мэдэх юм алга аа (Хэсэг дуугүй болсноо) яримаар бодогдох цаг байвч, ярих хүн ч олдохгүй юм... Гон бие, гозон толгой явна гэдэг амаргүй л юм. 

	ЕПИХОДОВ

	 (Гитараар наадаж) 

	— Шуугиант орчлон надаар юу хийх вэ, хань нөхөд дайсан ч надаар юу хийх вэ. Мандолинаар тоглох мөн таатай шүү!

	ДУНЯША

	— Наадах чинь мандолин биш, гитар байна (толинд харж нүүрээ пудрдэнэ)

	ЕПИХОДОВ

	— Хүнд сэтгэлтэй болчхоод мандолин гитараа ч ялгахаа больчих юм... (Дуу аялж) «Хоёр сэтгэлийн халуун илч элэг зүрхийг минь төөнөсөн бол... »

	Яша дагаж дуулна. 

	ШАРЛОТТА

	— Заваан дуулах гэдэг нь пүү! Дэлт чоно улилдаж байгаа юм шиг. 

	ДУНЯША

	(Яшад) 

	— Гадаад орноор яваад ирнэ гэдэг мөн аз шүү. 

	ЯША

	— Тэгэлгүй яах вэ. Таны үгийг би зөвшөөрч байна. (Эвшээлгээд янжуур гаргаж татна)

	ЕПИХОДОВ

	— Тэр ч ойлгомжтой хэрэг. Гадаадад чинь аль дивангарт хамаг байдаг нь жигдэрчихсэн журам горимоо олчихсон байхгүй юү. 

	ЯША

	— Мэдээж хэрэг. 

	ЕПИХОДОВ 

	— Би бол боловсролтой юм мэддэг хүн янз бүрийн гайхамшигтай ном уншдаг. Тэглээ гэхэд энэ чигээрээ амьдрах уу, эсхүл бие хороох уу гэдгийн чухам алиныг хүсэж байгаагаа мэддэггүй юм. Ямар ч болов гар буутай явдаг хүн. Энэ байна... (Буугаа харуулна)

	ШАРЛОТТА

	— Дууслаа. Одоо явъя (буугаа үүрүүлнэ) Епиходов чи тун ухаантай, тун аймшигтай хүн юм. Чамд хүүхнүүд ухаангүй шохоорхдог байж таарна. Бррр! (Явна) Энэ нэг талаараа ийм л тэнэг улс байдаг юм. Ингэхэд л надад ярилцмаар хүн олддоггүй юм. Цаг үргэлж ганцаараа, таарч нийлэх хүн даанч алга аа... Би чухам ямар хүн юм бэ? Ямар хэрэгтэй төрсөн хүн бүү мэд. (Бушуухан явна)

	ЕПИХОДОВ

	— Чухам үнэнээ ярихад зөвхөн өөрийнхөө тухай би хэлье. Ингэхэд хувь заяа маань надад энэрэлгүй хандаж их шуурган дундах бяцхан завь хөмөрдөг шиг хөмөргөчих гээд байх юм. Би хэтрүүлж байгаа юм биш шүү. Адгийн наад зах нь өнөө өглөө сэрээд харахнаа нь чээж дээр минь аймшигтай том аалз явж байна... Ийм том! Азгүй хэрэг шүү (Хоёр гараа алдлан заана) Квас уух гэнээ, дотор нь жоом ч юм уу, юу ч юм заавал нэг муухай юм хөвж явна. (Хэсэг дуугүй болсноо) Та Боклийг уншсан уу? (дуугүй болсноо) Авдотъя Федоровна би таныг чилээж хоёр гурван үг хэлмээр байна санжээ. 

	ДУНЯШКА

	— Хэл л дээ. 

	ЕПИХОДОВ

	— Тантай хоёулхнаа л яримаар байна.... (Сүүрс алдана)

	ДУНЯША

	(Эвгүйрхэн) 

	— За тэгье... Харин та нөмрөгийг минь аваад ирээч... Шүүгээний хажууд бий... Энд чинь чийг даагаад эвгүйхэн байх шив. 

	ЕПИХОДОВ

	— Тэгэлгүй яах вэ... Авчиръя... Гар буугаа юунд хэрэглэхээ одоо би мэдлээ... (Гитараа тоглосоор явна)

	ЯША

	— Дандаа гай чирч явдаг амьтан. Эндээ гэж хэлэхэд мөн ч тэнэг хүн шүү. (Эвшээлгэнэ) 

	ДУНЯША

	— Биеэ буудчих вий дээ. (Дуугүй болсноо) Бага байхад эзнийд авчирсан болохоор би одоо жирийн хар бор амьдралаас хөндийрч гар, хуруу хүртэл эмзэгхэн булбарай цагаахан болчихсон юм. Дээдэс ямбатны аяг зан надад шингэж бүдүүлэг хүнийг үзэж чаддаггүй, сэтгэл уяхан болчхоод юм болгоноос айдаг... аймшигтай Яша та намайгаа мэхэлбэл миний сэтгэл хэцүүднэ. 

	ЯША

	Дуняшийг үнсэж 

	— “Амтат гуа минь!”, Бүсгүйчүүл бүхэн өөрийгөө боддог байх хэрэгтэй. Би л хувьд заваан хөнгөмсөг бүсгүйчүүлд ерөөсөө дургүй. 

	ДУНЯША

	— Би танд жигтэйхэн их хайртай. Та боловсролтой хүн, юмыг бодож ярьж чаддаг хүн (Дуугүй болно)

	ЯША

	(Эвшээлгэж)

	— Мөндөө. Хүнд дурласан бүсгүй бол ёс суртахуунгүй амьтан гэж би үздэг (Дуугүй болсноо) Цэвэр агаарт янжуур татах мөн сайхан байх чив... (Чагнаснаа) Хүн ирж явна. Эзэд маань шиг байна. 

	 

	Дуняша Яшаг хальт тэвэрнэ. 

	 

	ЯША

	— Гэртээ харь. Усанд ороод явж байгаа юм шиг энэ замаар яваарай. Цаадуул чинь дайралдчихвал намайг тантай уулзаж гэж бодно. Түвэг тэгж бодох вий гэхээс би бүр зэвүү хүрдэг юм. 

	ДУНЯША

	(Аяархан ханиалгаж) 

	— Янжуурын утаанд толгой өвдөж орхилоо... (Явна)

	 

	Яша үлдэж сүмийн хажууд сууна. Любовь Андреевна, 

	Гаев, Лопахин нар гарч ирнэ. 

	ЛОПАХИН

	— Түргэхэн шийдэхгүй бол болохгүй нь. Ялихгүй юмны төлөө удаад яах вэ? Та нар газар дээрээ зуслангууд бариулах уу, үгүй юу? За бол за, үгүй бол үгүйгээ хэлээд өгөөч. 

	ЛЮБОВЬ АНДРЕЕВНА

	— Хэн энд адгийн муухай янжуур татаа юм бэ? Пөөх!... (Сууна)

	ГАЕВ

	— Төмөр зам тавьсан биш санаа амар болжээ. (Сууна) Суугаад л хот орж, хоол идчихээд ирдэг боллоо. Байшинд орж нэг тоглочихмоор байна санжээ. 

	ЛЮБОВЬ АНДРЕЕВНА

	— Гайгүй амжина ч. 

	ЛОПАХИН

	— Ганцхан л үг! (гуйсан байдлаар) хариу хэлээд өгөөч дээ!

	ГАЕВ

	(Эвшээлгэж) 

	— Яана аа?

	ЛЮБОВЬ АНДРЕЕВНА

	(Түрийвчээ онгойлгож харна) 

	— Өчигдөр зөндөө мөнгөтэй гарсан чинь өнөөдөр бүр дуусах нь. Зайлуул хөөрхий Варя бидэнд сүүтэй будаанаас өөр юм өгөхгүй, зарц өвөгчүүлд дан вандуй өгч мөнгөө хэмнэх гэж зовж байхад нь би гэдэг амьтан учир зүггүй үрээд л байдаг... (Түрийвчээ газар алдахад алтан зоос бутран унана) Бүр ч тусгүй боллоо. (Гутарсан байдал үзүүлнэ)

	ЯША

	— Би одоохон түүгээд өгье (Зоосыг түүнэ)

	ЛЮБОВЬ АНДРЕЕВНА

	— Яша түүж үз. Өглөөний хоол идэх гэж яах гэж хот оров доо... Танай тэр хөгжимтэй ресторан гэж бүр хоосон газар юм. Ширээний бүтээлгээс нь саван ханхлаад л... Леня, тэгж уусны хэрэг юу байна аа? Яасан ч их иддэг юм бэ? Тэгж олон юм нурших гэж? Өнөөдөр ресторанд шал хэрэггүй олон юм ярьсан. Далаад оны тухай л гэнэ. Декадентын тухай л гэнэ. Угаагч, цэвэрлэгч нарт декандентын тухай яриад ямар хэрэг байна?

	ЛОПАХИН

	— Ай даа. 

	ГАЕВ

	(Гараа сарвайж) 

	— Би ер нь засаршгүй хүн шиг байна... (Уцаарлаж Яшад) дандаа л ам хамарт орчих гээд байдаг хаашаа янзын амьтан бэ, чи?

	ЯША

	(Инээж) 

	— Би таны ярьж байгааг сонсохлоороо инээд хүрээд болохгүй юм. 

	ГАЕВ

	(Эгчдээ) 

	— Үгүй бол энэ таны дэргэд байг, үгүй бол би явъя. 

	ЛЮБОВЬ АНДРЕЕВНА

	— Зайл Яша. Цаашаа яв... 

	ЯША

	(Любовь Андреевнад түрийвчийг нь өгнө) 

	— Одоохон явлаа. (Инээдээ барьж ядна) Одоохон (гарч одно)

	ЛОПАХИН

	— Танай өмч газрыг баян Дериганов худалдаж авах гэж байна. Дуудлагын худалдаан дээр биеэрээ ирэх гэнэ. 

	ЛЮБОВЬ АНДРЕЕВНА

	— Та хаанаас дуулаа вэ?

	ЛОПАХИН

	— Хотоор л нэг ярьцгааж байна билээ. 

	ГАЕВ

	— Ярославлиас авга эгч маань мөнгө ирүүлнэ гэсэн. Харин хэзээ хэчнээн юм ирүүлэх нь мэдэгдэхгүй байна. 

	ЛОПАХИН

	— Хэдийг ирүүлэх вэ дээ? Зуун мянга уу? Хоёр зуу юу?

	ЛЮБОВЬ АНДРЕЕВНА

	— 10-15 мянгыг дор хаяад ирүүлнэ биз. 

	ЛОПАХИН

	— Уучлаарай, та нар шиг ийм хөнгөн хийсвэр, худалдаа наймааны учир мэддэггүй аминдаа арчгүй хачин улстай би ер нь тааралдаж яваагүй. Өмч газрыг чинь худалдах гэж байна гэж хүний хэлээр хэлээд байхад та нар чинь огт ойлгосон шинжгүй байх юм. 

	ЛЮБОВЬ АНДРЕЕВНА

	— Бид тэгээд яах юм бэ? Яахыг нь заагаад өгөөч!

	ЛОПАХИН

	— Би та нарт мөн уйдгүй л юм хэлж өгөх юмсанж. Өдөр болгон л яриад байна. Интоорын цэцэрлэгийг газартай нь хамт зуслангийн газар болгож түрээслэлээ гэж. Одоохон шийдэхгүй бол дуудлагын худалдаанд гарах цаг хаяанд ирчихлээ! Ойлгож үзээч! Зуслан бариулъя гээд нэгмөсөн шийдэж орхивол нь та нарт мөнгө хэн ч өгнө. Тэгвэл та нар сүйрэх аюулаас аврагдана. 

	ЛЮБОВЬ АНДРЕЕВНА

	— Зуслан, зуслангийн гэдэг ч мөн ч муухай даа. Хамаг газар сийчээд хаячихна. 

	ГАЕВ

	— Чухам үнэн үг. 

	ЛОПАХИН

	— Би нэг бол орилъё, чарлая, эсхүл хамаагүй муужирч эр хүн биш, ёстой чавганц зантай амьтан. 

	ГАЕВ

	— Яана аа?

	ЛОПАХИН

	— Чавганц гэж байна. (явах гэнэ)

	ЛЮБОВЬ АНДРЕЕВНА

	(Айчихсан) 

	— Үгүй, үгүй, та битгий яв. Жаахан азна, хонгор минь. Таныг гуйя. Арга олохыг бодъё. 

	ЛОПАХИН

	— Бодож цөхөөд байх юм алга аа!

	ЛЮБОВЬ АНДРЕЕВНА

	— Битгий яв. Таныг гуйя. Ямар ч гэсэн тантай байх хөгжилтэй юм. (Хэсэг дуугүй болсноо) Би нэг л юм хүлээгээд, биднийг байшин маань дарж ойчиж гэж байгаа ч юм шиг санагдаад байх юм даа. 

	ГАЕВ

	(Гүн бодлого болж) 

	— Дуплет булан Куразе дунд... 

	ЛЮБОВЬ АНДРЕЕВНА

	— Бид ч тун их нүгэл хийсэн улс... 

	ЛОПАХИН

	— Та нарт тийм нүгэлсээд байх юу байгаа юм бэ?

	ГАЕВ

	(Амандаа мөсөн чихэр хийж) 

	— Чамайг хамаг хөрөнгөө мөсөн чихрээр өгөөд идчихсэн гэж ярьцгаадаг гэнэ лээ. (Цөм инээлдэнэ)

	ЛЮБОВЬ АНДРЕЕВНА

	— Миний нүгэл ч тоймгүй... Би бол хэзээнээс нааш мөнгө төгрөгт халтай үрэлгэн амьтан. Тэгээд бас өр тавихаас өөр юм мэддэггүй хүнтэй суучихсан. Нөхөр маань шампанскаас болж нас барсан... Жигтэйхэн архичин хүн байсан юм. Би гай болж өөр хүнд сэтгэлтэй болоод яг тэр үед л би хүн болсоор анх удаагаа залхаж, тархиараа татуулах шиг болж, голын яг энүүхэн энд... хүү маань усанд орж үхчихээд энэ голыг би дахиж хэзээ ч эргэж харахгүй гэж тангараглаад гадаадад нэгмөсөн явна гээд явсан юмсан... Би хоёр нүдээ тас аньчхаад, юугаа ч мэдэхгүй зугтсан. Өнөөх чинь миний хойноос... дагаад амар заяа үзүүлэхгүй зовоосон юм. Тэр сэтгэлт хүнээ гадаадад очоод өвдөхлөөр нь Монтоны дэргэд зуслан худалдаж аваад гурван жил өдөр шөнөгүй ёстой амрахыг мэдэхгүй сахисаар байгаад зүдэрч сэтгэл зүрх минь ч хатаж гүйцсэн. Бас л өрөнд баригдаад ноднин жил зуслангаа худалдаж өрөө дарахчаа болоод Парист очсон юм. Өнөөх чинь тэнд намайг хаяад өөр хүүхэнтэй суучихсан. Би хор идэж үхьюү ч гэж бодож байлаа... Даанч тэнэг ичгэвтэр хэрэг шүү... Тэгээд гэнэтхэн орос нутаг, эх орон, төрсөн охиндоо очмоор санагдаад ирсэн юм. (Нулимсаа арчиж) Энэрэлт тэнгэр бурхан минь, нүгэл хилэнцийг минь уучилж хайрлаарай! Намайгаа битгий л шийтгэж үзээрэй! (Халааснаасаа цахилгаан утас гаргаж) Өнөөдөр Парисаас утас авлаа... Буруугаа хүлээж буцаж ир гэж гуйж байх юм. (Цахилгааныг урж хаяна) Хөгжим дуугарч байна уу даа (чагнана)

	ГАЕВ 

	— Энэ чинь манай еврейн алдарт хөгжим. Эднийг урьж нэг үдэш наргих юмсан. 

	ЛОПАХИН 

	(Чагнаж) 

	— Сонсогдох л юм алга... (Намуухан дуу аялж) Германчууд мөнгө олохын эрхээр оросуудыг францжуулдаг. (Инээд алдан) Өчигдөр би театрт маш инээдэмтэй жүжиг үзлээ. 

	ЛЮБОВЬ АНДРЕЕВНА 

	— Лав инээдэмтэй юм юу ч алга байгаа л даа. Та жүжиг үзэж суухын оронд өөрөө өөрийгөө байн байн харж байгууштай юм даа. Та нар ер нь тун бор хирийн муухай амьдарч, хэрэгтэй хэрэггүй дэмий юм их ярьцгаах улс юм даа. 

	ЛОПАХИН 

	— Энэ үнэн. Ер нь бид нар шал балай амьдарч байгаа улс гэдгийг шууд хүлээх хэрэгтэй (Хэсэг дуугүй болсноо) Аав маань юу ч мэдэхгүй мунхаг тариачин байсан. Намайг битгий сурга архи уучхаад сав л хийвэл мод шийдмээр жанчдаг хүн байсан. Чухамдаа очиж би мөн л тийм балай мунхаг амьтан болсон л даа. Сурсан эрдэм байхгүй. Нэрээ ч цэвэр бичиж чаддаггүй болохоор хүн амьтнаас ичиж зовдог юм. Гахай шиг амьтад даа. 

	ЛЮБОВЬ АНДРЕЕВНА 

	— Найз минь та гэрлэх хэрэгтэй. 

	ЛОПАХИН 

	— Тийм л дээ... Тэр ч зөв. 

	ЛЮБОВЬ АНДРЕЕВНА 

	— Манай Варятай суучихмаар юм. Цаадах чинь сайн бүсгүй шүү. 

	ЛОПАХИН 

	— Тиймээ. 

	ЛЮБОВЬ АНДРЕЕВНА 

	— Манай Варя ч харц гаралтайгаас, өдөр турш ажил хийж гар хумхихгүй явдаг. Хамгийн гол нь танд сэтгэлтэй юм. Та ч гэсэн Варяг таашаадаг шүү дээ. 

	ЛОПАХИН 

	— Яах вэ? Би татгалзахгүй... Сайн бүсгүй... (Хэсэг дуугүй болно). 

	ГАЕВ 

	— Намайг банканд ажиллаач гээд байна. Жилд зургаан мянгын цалинтай... Дуулсан уу?

	ЛЮБОВЬ АНДРЕЕВНА 

	— Гайгүй ч байна даа, чухам. Тэр өдий байх аа. 

	Фирс пальто авчирна. 

	ФИРС 

	(Гаевт) 

	— Сэрүүн байна ноёнтон, пальтогоо өмс

	ГАЕВ 

	(Пальтогоо өмсөнө) 

	— Та ер нь над яршиг болж байна шүү. 

	ФИРС 

	— За, за... Өглөө хэлэлгүй явчхаад (Эргэж харна)

	ЛЮБОВЬ АНДРЕЕВНА 

	— Фирс чи яасан их өтлөө вэ!

	ФИРС 

	— Юу гэв ээ?

	ЛОПАХИН 

	— Чамайг их өтөлж гэнээ!

	ФИРС 

	— Би аль дивангарын хүн юм чинь. Танай эцгийг нарт ертөнц дээр мэндлээгүй байхад би гэрлэх гэж байсан хүн (инээнэ) Тариачдыг хамжлагаас чөлөөлөх үед би чинь ахлах камердинар явсан байхгүй юу. Тэгээд чөлөөлөгдөхгүй гээд эзнийд үлдсэн юм... (Хэсэг дуугүй болсноо) Цөмөөрөө баярлаад сүйд майд болж байсан нь санагддаг юм. Чухам юундаа баярлаж байснаа өөрснөө ч мэддэггүй байж дээ. 

	ЛОПАХИН 

	— Урьд ч мөн сайхан байжээ. Наад зах нь арьсыг нь хууртал зоддог байлаа. 

	ФИРС 

	(Гүйцэд сонсолгүй) 

	— Тэгэхгүй яах вэ? Тариачид нь эздийн өмч эзэд нь тариачдаа хардаг. Одоо чинь хүн болгон чиг чигээ харж амиа бодсон, учир нь ч олдохоо байжээ. 

	ГАЕВ

	— Дуугүй бай, Фирс, маргааш би хот орно. Векселээр зээл өгч магадгүй нэг генералтай намайг танилцуулна гэсэн юмсан... 

	ЛОПАХИН 

	— Таны тэр чинь бүтэхгүй. Тэрний өгсөн зээл мөнгөөр өрийн хүүг дарна гэж бодвол санааны гарз. 

	ЛЮБОВЬ АНДРЕЕВНА 

	— Наадах чинь солиорч байгаа юм. Юун генерал байх вэ. 

	 

	Трофимов, Аня, Варя гурав орж ирнэ. 

	ГАЕВ 

	— Манайхан ч ирлээ. 

	АНЯ 

	— Эжий сууж байна. 

	ЛЮБОВЬ АНДРЕЕВНА 

	(Өхөөрдөх байдлаар) 

	— Ир... Ир... хүүхдүүд минь... (Аня, Варя хоёрыг тэвэрнэ) Би та нарт хэчнээн хайртайг та хоёр мэддэг ч болоосой. Эжийнхээ дэргэд сууцгаа. Ухай ингээд... (Цөм багталцан сууцгаана) 

	ЛОПАХИН 

	— Мөнхийн оюутан хүүхнүүдтэй л явж байдаг. 

	ТРОФИМОВ 

	— Танд хамаагүй юм биш үү?

	ЛОПАХИН 

	— Удахгүй тавь хүрэх гэж байж оюутан хэвээрээ л явж байдаг. 

	ТРОФИМОВ 

	— Надаар оролдоод хэрэггүй юм биш үү?

	ЛОПАХИН 

	— Юунд уурлаав дээ?

	ТРОФИМОВ 

	(Инээж) 

	— Та ер нь миний тухай ямар ойлголттой байдгийг асуучихвал болох сон болов уу?

	ТРОФИМОВ

	— Ермолай Алексеич таныг би удахгүй сая төгрөгтэй болгох баян хүн л гэж ойлгодог. Дайралдсан бүгдийг залгичихдаг махчин араатан бодисын солилцлын хувьд ертөнцөд хэрэгтэй байдгийн адил чи тийм л хэрэгтэй хүн дээ (Цөм инээлдэнэ). 

	ВАРЯ 

	— Петя та ингэж байсанд орвол од гарагийн тухай ярьж өг л дөө. 

	ЛЮБОВЬ АНДРЕЕВНА 

	— Үгүй, өчигдрийнхөө яриаг үргэлжлүүлье. 

	ТРОФИМОВ 

	— Юун тухай ярилаа?

	ГАЕВ 

	— Бардам хүний тухай. 

	ТРОФИМОВ 

	— Өчигдөр бид өчнөөн төчнөөн цаг ярьсан. Тэгээд ямар ч дүн шинжилгээнд хүрч чадаагүй. Та нар бол бардам бадрангуй хүнийг ямар ид шидтэй байдаг бол гэж байсан. Өөрсдийн билгоцын хувьд та нарынх зөв байж болно. Гэсэн ч ил далдын ид шид гэж ярилгүй жирийн хар ухаанаар бодоод үзэхэд хүн гэдэг маань угаасаа бие бялдрын хувьд өөдгүй, дийлэнх олонхоороо эв дүйгүй, болхи бүдүүлэг огтхон төдий зол жаргалгүй байгааг нь харвал яаж бардам бадрангуй байж чадах билээ дээ? Бардам байсны хэрэг юу байна. Өөрсдийгөө шагшин магтаж зөвхөн хүн болсондоо гайхуулж суудгаа болиод ажиллах хэрэгтэй байгаа юм. 

	ГАЕВ 

	— Тэртэй тэргүй үхэх юм юу ч хэрэг алга. 

	ТРОФИМОВ 

	— Тэгж ярьж болохгүй ээ. Үхнэ гэдэг юу гэсэн үг вэ? Хүн зуун төрлийн мэдрэхүйтэй үхэхэд нь бидний мэддэг таван мэдрэхүй нь үхээд бусад ерэн тав нь амьд үлддэг байж мэднэ. 

	ЛЮБОВЬ АНДРЕЕВНА 

	— Петя та ч аргагүй ухаантай хүн шүү!.. 

	ЛОПАХИН 

	(Даажигнах байдлаар) 

	— Сүрхий хүн!

	ТРОФИМОВ 

	— Хүн төрөлхтөн чадал хүчээ базааж чийрэгжүүлсээр урагшаа ахиж давшиж явна. Хүн төрөлхтний одоо мэдэхгүй, чадахгүй байгаа юм бүхэн хэзээ нэг цагт ойр дөт, ойлгомжтой болно. Гагцхүү ажиллах хэрэгтэй үнэнийг эрж хүмүүст бүх хүчээрээ туслах хэрэгтэй. Манай орос оронд одоогоор маш цөөхөн хүн ажил хийж байна. Миний мэдэж байгаа сэхээтний дийлэнх нь юу ч эрэхгүй, юу ч хийхгүй, одоогоор хөдөлмөрлөх чадваргүй сууцгааж байна. Өөрсдийгөө сэхээтэн гэж нэрлэгчид, зарц нараа «Чи» гэж басамжилдаг, тариачдаа мал шиг үздэг гэтлээ өөрсдөө эрдэм ном сурахдаа муу, бараг юу ч уншдаггүй, юу ч хийдэггүй, шинжлэх ухааны тухай зөвхөн ярихаас цааш хэтэрдэггүй, урлагийг ойлгохдоо тун ядуу улс байгаа юм. Тэгээд бас цөмөөрөө ярвагар догшин, ширүүн дүртэйг нь яана. Сав л хийвэл чухал юм ярьж онолдоно. Гэтэл ажилчин хүн хоолны адгийг идэж, дэр дэвсгэр ч үгүй ганцхан тасалгаанд гучаас дөчөөрөө унтацгааж, хаа л бол бясаа, хир буртаг хөгц, чийг, хүн амьтан байхын аргагүй бохир заваан, зан суртахууны доройтол хавтгайрсныг ер хардаггүй... Ингэхлээр та бидний сайхан яриа ярьдаг маань зөвхөн өөрсдийн болоод, өрөөл бусдын нүдийг хуурахын тулд болж байна. Сав л хийвэл байн байн ярьж байдаг нөгөө хүүхэд саатуулах газар уншлагын танхим манайд хаана байна? Тэрний тухай зөвхөн романд л бичихээс биш, жинхэнэ бий болгочихсон юм юу ч алга аа. Байгаагаас хог новш, заваан явдал, азийнхны бүдүүлэг байдал л ноёрхож байна... Би тэр сүрхий их зантай ярвагар хүмүүст дургүй айдаг, чухал ярианаас ч айдаг. Дуугүй байсан маань дээр. 

	ЛОПАХИН 

	— Би хувьд өглөөний таван цагт босоод, өглөөнөөс орой болтол ажилладаг. Тэгээд ч би өөрөө мөнгөөр тасардаггүй өрөөл бусдын мөнгийг хадгалдаг. Эргэн тойрны улс амьтан ямар байгааг би аждаг юм аа. Нэг юм бүтээх хийх болоод ирэхээр ёс журам мэддэг, төлөв шударга хүмүүс хэчнээн цөөхөн байдаг нь мэдэгддэг юм. Заримдаа нойр хүрч өгөхгүй болохоор элдвийн юм бодож тэнгэр бурхан чи минь бидэндээ хязгааргүй их ой хөвч, уудам их хээр тал зах нь харагдахгүй нуга бэлчээр хайрласан болохоор тийм юмны дунд амьдарч байгаа бид өөрсдөө ёстой л нэг аварга лут хүмүүс болцгоох ёстой юм байна гэж бодогддог... 

	ЛЮБОВЬ АНДРЕЕВНА 

	— Танд аварга лут хүмүүс гэнээ. Тэд чинь үлгэрт гарах нь сайхнаас биш, улс амьтныг айлгадаг байх шүү. 

	 

	Тайзны гүнд Епиходов гитар тоглосоор өнгөрөх үзэгдэнэ. 

	ЛЮБОВЬ АНДРЕЕВНА 

	(Юм бодсон шинжтэй) 

	— Епиходов явж байна. 

	АНЯ 

	(Юм бодсон янзтай) 

	— Епиходов л явж байна. 

	ГАЕВ 

	— Ноёдоо, нар жаргалаа 

	ТРОФИМОВ 

	— Тэглээ. 

	ГАЕВ 

	(Аяархан шүлэглэн унших байдлаар) 

	— Гайхамшигтай сайхан байгаль минь, мөнхийн туяагаа гялалзуулж, бид бүхний эх дэлхий гэж нэрлэгдэн үзэсгэлэн гоо, төвшин амгалан байдаг. Тэр мөртөө амьдрал бэлэглэдэг атлаа бас сүйтгэдэг, амьдрал, үхэл хоёулыг авч явдаг. 

	ВАРЯ 

	(Гутсан байдлаар) 

	— Нагац ах минь!

	АНЯ 

	— Нагац ах та дахиад эхлэв үү!

	ТРОФИМОВ 

	— Та ч шар айргийг дуплетээр дунд хийж байсан нь дээр бий. 

	ГАЕВ 

	— Би дуугүй болъё. Дуугүй болъё. 

	 

	Цөм бодлого болон сууцгаана. Нам гүм байдал Фирсийн амандаа юм үглэж байгаа нь л сонсогдоно. 

	Гэнэт огторгуйгаас хөгжмийн чавхдас тасрах мэт уянгалан нүргээнтсэн уйтгартай чимээ алсад дуугарна. 

	ЛЮБОВЬ АНДРЕЕВНА

	— Энэ ч юү вэ?

	ЛОПАХИН 

	— Бүү мэд. Аль нэг алсын уурхайд татуурга хувин нь тасраад ойчив уу даа. Тун холын уурхай даг аа. 

	ГАЕВ 

	— Ямар нэг цахлайрхуу шувуу дуугарсан байлгүй. 

	ТРОФИМОВ 

	— Эсхүл шар шувуу юу?

	ЛЮБОВЬ АНДРЕЕВНА 

	(Давхийн цочиж) 

	— Дотор аягүй болчихлоо. (Дуугүй болно)

	ФИРС 

	— Тэр жилийн гай дайрахын өмнө шар шувуу хашхирч, самовар хүнгэнээд л байж билээ. 

	ГАЕВ 

	— Ямар гай дайрсныг ярина вэ?

	ФИРС 

	— Тариачдыг суллахын өмнө (Дуугүй болно)

	ЛЮБОВЬ АНДРЕЕВНА 

	— Нөхөд минь орой боллоо явцгаая. (Аняд) Нулимс чинь гүйлгэнэчихсэн байх чив... Миний охин юу болоов? (Охиноо тэвэрнэ). 

	АНЯ 

	— Зүгээр ээж ээ. 

	ТРОФИМОВ 

	— Хүн ирж явах шиг байна. 

	 

	Саравчтай нооронхой цагаан малгай, пальтотой бага зэрэг халамцар явуулын хүн гарч ирнэ. 

	ЯВУУЛЫН ХҮН 

	— Үүгээр галт тэрэгний буудал руу шууд очиж болох эсэхийг та бүгдээс асууж болох сон болов уу?

	ГАЕВ 

	— Болно оо. Энэ замаар ороод яв. 

	ЯВУУЛЫН ХҮН 

	— Сэтгэлийн гүнээс баярлалаа (Ханиалгаснаа) Сайхан өдөр... (Шүлэглэн) Дүү минь, зовлонт дүү минь... Ижил мөрөн дээр гарч очоод, хангинан ёолох дууг нь сонс... (Варяд) Эрхэм бүсгүй, орос нутгийн өлсгөлөн иргэнд гучин мөнгө хайрлаач... 

	Варя айж дуу алдан хашхирна. 

	ЛОПАХИН 

	(Уурлаж) 

	— Ямар ч заваан амьтан гэхэд хир хэмжээний журам сахих хэрэгтэй шүү. 

	ЛЮБОВЬ АНДРЕЕВНА 

	(Тэвдэхдээ) 

	— Май... Үүнийг ав. (Түрийвчээ уудална) Мөнгөн зоос алга. За ямар хамаа байсан юм... Май алтан зоос... 

	ЯВУУЛЫН ХҮН 

	— Сэтгэлийн гүнээс баярлалаа! (Явна). 

	 

	Инээлдэнэ. 

	ВАРЯ 

	(Айчихсан) 

	— Би явлаа... Эш эжий минь гэрт улс идэх хоолгүй байхад та үүнд алтан зоос өгч байх ч гэж дээ. 

	ЛЮБОВЬ АНДРЕЕВНА 

	— Над шиг тэнэг хүнийг яана! Би хариад юу л байгаагаа чамд өгье. Ермолай Алексеич дахиад надад хэдэн төгрөг зээлүүлээч!.. 

	ЛОПАХИН 

	— Тэгье. 

	ЛЮБОВЬ АНДРЕЕВНА

	— Ноёд, явцгаая. Цаг боллоо. Варя чамайг чинь бид сая бүр ураг барилдуулчихсан шүү. Баяр хүргэе. 

	ВАРЯ 

	(Уйлагнан) 

	— Эжий минь хоёр хүн сууна гэдэг чинь тоглоом, шоглоомын юм биш шүү. 

	ЛОПАХИН

	— Сүмд оч... 

	ГАЕВ 

	— Ойрд билльярд тоглоогүй, гар чичрээд байх чив. 

	ЛОПАХИН 

	— Дагинас минь. Залбиралдаа намайгаа дурсаарай!

	ЛЮБОВЬ АНДРЕЕВНА 

	— Явцгаая ноёд, хоолны цаг болох нь. 

	ВАРЯ 

	— Саяны хүн бүр айлгачихлаа. Одоо хүртэл зүрх дэлсээд байна. 

	ЛОПАХИН 

	— Ноёд минь, наймдугаар сарын 22-нд интоорын чинь цэцэрлэгийг худалдана гэж байгаа шүү. Энэ тухай бодоцгоогоорой!.. Сайн л бодоорой!.. Трофимов, Аня хоёроос бусад нь цөм явна. 

	АНЯ 

	(Инээд алдаж) 

	— Ашгүй явуулын хүн Варяг нэлээд айлгав байна. Одоо хоёулхнаа болсон, санаа амар. 

	ТРОФИМОВ 

	— Бид хоёрыг Варя гэнэтхэн бие биедээ хайртай болчихно гэж айгаад бүхэл өдөржингөө бид хоёроос салахгүй хараад байх юм. Бид хоёр бол зөвхөн янаг сэтгэлтэй биш өндөр сайхан эрмэлзлэгтэйг Варягийн явцуу толгой яаж ойлгох вэ дээ. Эрх чөлөө, зол жаргалтай амьдрахад саад тотгор болж байгаа үзэгдэх төдий өчүүхэн явцуу зүйлсийг даван дийлж гарна гэдэг бол манай амьдралын уг санаа, уул зорилго юм. Урагшаа! Бид хоёр алс тэртээд байгаа гэрэлт одны зүг байж ядан тэмүүлж яваа улс! Урагшаа! Нөхөд минь хоцроорой. 

	АНЯ 

	(Гараа гозолзуулан) 

	— Та ямар сайхан ярьдаг юм бэ? (Хэсэг дуугүй болсноо) Энд өнөөдөр мөн гайхалтай сайхан байна аа. 

	ТРОФИМОВ 

	— Тиймээ гайхалтай сайхан байна. 

	АНЯ 

	— Петя та намайг юү болгож орхив оо. Яагаад интоорын цэцэрлэг надад урьдынх шигээ сайхан санагдахаа больчихов. Дэлхий дээр манай цэцэрлэг шиг сайхан газар байдаггүй юм шиг л би интоорын цэцэрлэгтээ тийм их хайртай байсан юм даа. 

	ТРОФИМОВ 

	— Бүх орос орон дагуудаа бидний цэцэрлэг. Газар дэлхий гэдэг их ч сайхан ч, түүн дээр гайхамшигтай газар зөндөө бий. (Дуугүй болсноо) Аня, та бодоод үз. Өвөг эцэг аавын чинь өвөг, бүх элэнцэг хуланцаг чинь цөм жирийн амьд хүмүүсийг эзэмшиж захирсан хамжлагын эзэд байсан. Цэцэрлэгт ургаж байгаа интоор бүр үүний навч нахиа бүрд тэр хамжлагуудын чинь уйлал гаслан, хөлс цус нь шингэсэн юм шүү дээ. Амьд хүмүүсийг юм шигээ өмчилж байсаар, танай урьд байсан одоо байгаа хүмүүсийн чинь сэтгэл санаа эвэршчихсэн юм. Одоо танай ээж, та өөрөө, ах чинь өрөөл бусдын хөрөнгөөр, та нарын босгоноосоо хойш алхуулдаггүй тэр хүмүүсийн хүч хөрөнгөөр тэдэнд өр тавьж амьдарч байгаагаа мэдэхгүй байна... Бид чинь доор хаяж хоёр зуун жилээр хоцорчээ. Манайд юу ч байхгүй. Өнгөрсөн үеэ ядаж үнэлж шүүмжилж ч чадахгүй, зөвхөн онол ярьцгааж, гунигтай байна гэж уйтгарлаад үгүй бол архи ууж байна. Одоо амьдралаа шинээр эхлэхийн тулд урьдаар өнгөрсөн явдлынхаа хилэнцийг арилгаж, түүнийгээ устгах хэрэгтэй нь тодорхой. Харин тэр хилэнцийг арилгаж дуусгахад зовлон зүдүүр ер бусын зориг төгөлдөр тасралтгүй хөдөлмөр л хэрэгтэй. Аня минь та сайн ойлго. 

	АНЯ 

	— Бидний сууж байгаа байшин бидний биш болоод удсан. Би эндээс явна гэдэг ам өчгөө танд өгч байна. 

	ТРОФИМОВ 

	— Хэрэв танд хөрөнгө зөөрөө хадгалсан авдруудын түлхүүр байгаа бол худаг руу хаячхаад яваарай. Хээрийн салхи шиг эрх чөлөөтэй байх хэрэгтэй юм. 

	АНЯ 

	(Баярлаж) 

	— Та ямар сайхан үг хэлэв ээ!

	ТРОФИМОВ

	— Наддаа итгэ. Аня минь итгэ! Би гуч хүрээгүй, залуухан оюутан ч гэсэн миний үзэж өнгөрүүлсэн юм жигтэйхэн их! Өвөл болохоор өлсөж, өвчилж, сандарч, тэвдэж яг л гуйлгачин шиг амьдардаг, миний очоогүй, байгаагүй газар алга! Тэглээ гэхэд сэтгэл санаа минь хэзээ ямагт ямар ч үед шөнө ч өдөр ч дандаа л сайн сайхантай уулзаж золгоно гэж зөгнөж байдаг юм. Би аз жаргал заавал ирнэ гэж боддог Аня, угтаж айсуй аз жаргал маань ч надад бүр харагдаж байна... 

	АНЯ 

	(Бодлогошрон) 

	— Сар гарлаа. 

	 

	Епиходов нөгөө л уйтгартай дуугаа гитарт дарах нь сонсогдоно. Сар гарна. Тэртээ нэг улиасны дэргэд Варя Аняг эрж дуудна. 

	ТРОФИМОВ

	— Нээрээ сар гарлаа. (Дуугүй болсноо) Аз жаргал, улам улам ойртож яваагийн тэмдэг олон бий. Тэгэхдээ та бид нар тэр аз жаргалыг олж харахгүй, танихгүй, мэдэхгүй, эдлэхгүй өнгөрч болно. Яадаг юм бэ? Бусад маань заавал эдэлнэ, үзнэ шүү дээ. 

	ВАРЯГИЙН ДУУ 

	— Аня! чи хаа байна аа!

	ТРОФИМОВ 

	— Бас л нөгөө Варя (Уурлаж) дэндүү юм!

	АНЯ 

	— Яах вэ! Гол руу очъё. Тэнд бүр сайхан. 

	ТРОФИМОВ

	— Явъя (Явна). 

	ВАРЯГИЙН ДУУ 

	— Аня! Аня. 

	 

	ХӨШИГ


ГУРАВДУГААР ҮЗЭГДЭЛ

	 

	Гол танхимаас дугариг хаалгаар тусгаарлагдсан зочид хүлээн авах тасалгаа. Люстр асна. Үүдэнд нь нөгөө хоёрдугаар үзэгдэлд дурсаж байсан еврей хөгжим тоглох сонсогдоно. Үдэшлэг. Танхимд «гранд рунд» гэдэг бүжиг бүжнэ. Симеонов-Пишик: «Promenade а une paire» гэж дуулдана. Зочдын тасалгаанд эхлээд Пишик Шарлотта Ивановна хоёр, хоёрдугаарт Трофимов, Любовь Андреевна, гуравдугаарт Аня, шуудангийн түшмэл, дөрөвдүгээрт Варя, буудлын дарга гэхчлэн хос хосоороо цувралдан гарч ирнэ. Варя бүжиглэх зуураа чимээгүйхэн уухилж, нулимсаа арчина. Хамгийн сүүлд Дуняшийн хос гарч ирнэ. Цөмөөрөө зочдын тасалгаанд тойрон бүжнэ. «Гранд рунд, balances!» «Les cakaliers a genoux et remerciez vos dames!» гэж Пишик хашхирна. 

	Фирс фрак өмсөж, том тавиур дээр шүүтэй ус зөөнө. 

	Зочдын тасалгаанд Пишик Трофимов хоёр орж ирнэ. 

	 

	ПИШИК 

	— Би ч цус ихтэй хүн, хоёр удаа цус харвасан, ийм болохоор бүжиг хийхэд хүндхэн л байна. Тэгэхдээ нэгэнтэй л ийм сүрэгт нийлбэл хуцдаг, хуцдаггүй ч гэсэн сүүлээ шарвалзуулж бай гэгчээр хөдөлж л байхаас яах вэ. Бие минь эрүүл, хэдэн ч морины хүч байна. Ер нь манай Симеонов-Пишикийнхний эртний уг удам нь нөгөө Калигунын сенатад суулгасан адуунаас гаралтай юм гэж талийгаач аав маань, шооч хүн байсан юм, ярьдаг сан. (Сууна) Ай даа, зовлон ил байна. Мөнгөгүй болчихлоо! Өлссөн нохой мах зүүдэлдэг гэдэг... (Паржигнатал хурхирснаа дорхноо сэрж) Түүн шиг... би мөнгөнөөс өөр юм ярьж чадахаа байлаа... 

	ТРОФИМОВ 

	— Нээрээ ч биеийн хэлбэр байдлыг харвал адууны төрх байх даг шүү?!

	ПИШИК 

	— Яах вэ... Адуу гэдэг чинь буянтай амьтан худалдаад мөнгө болгож болно... 

	 

	Зэргэлдээ өрөөнд билльярд тоглох сонстоно. Танхимын дугуй хаалгаар Варя үзэгдэнэ. 

	ТРОФИМОВ 

	(Даажигнаж) 

	— Хатан Лопахина! Хатан Лопахина!

	ВАРЯ 

	(Уурлаж) 

	— Халцгай ноёнтон!

	ТРОФИМОВ 

	— Тиймээ. Би халцгай ноёнтон, үнэн үгээрээ би бахархаж явдаг. 

	ВАРЯ 

	(Сэтгэл нь зовж бодлого болон) 

	— Хөгжимчин хөлслөөд авчихсан. Ямар мөнгөөрөө хөлсийг нь төлдөг хэрэг вэ? (Гарна). 

	ТРОФИМОВ 

	(Пишикт) 

	— Та бүх амьдралынхаа турш зээлийн хүү төлөхийн тулд мөнгө олох гэж зарцуулсан хүч чадлаа өөр ямар нэг юманд зориулсан бол мөн ч их юм бүтээж болох байжээ. Дэлхийг ч эргүүлж чадах байсан бий. 

	ПИШИК

	— Ницше... агуу их үлэмжийн алдарт... гүн ухаантан... асар их оюун билигт хүн... Ницше хуурамч мөнгө хийж болох юм шиг зохиолдоо бичсэн байдаг. 

	ТРОФИМОВ 

	— Та Ницшийн зохиолуудыг уншсан гэж үү?

	ПИШИК 

	— Юу л даа... Надад Дашенька ярьсан. Одоо би хуурамч мөнгө хийхээс ч буцахгүй байдалд орчхоод байна... Нөгөөдөр гурван зуун арван рубль төлөх ёстой. Зуун гучийг нь олсон... (Сандарсан янзтай өврөө тэмтэчнэ). Мөнгө алга болчихжээ. Мөнгөө хаячихжээ! (Уйлагнан) Мөнгө хаашаа орчхов оо? (Баярлаж) Ээ ашгүй энд байна. Хувцасны дотрын цаагуур орчихжээ... Хамаг биеийн хөлс цутгачхав байна харин... 

	 

	Любовь Андреевна, Шарлотта Ивановна хоёр орж ирнэ. 

	ЛЮБОВЬ АНДРЕЕВНА 

	(Лезгинка аялж) 

	— Леонид яагаад ингэж удаад байна? Хотод юу хийж яваа юм бол? (Дуняшад) Хөгжимчдөд цай өг. 

	ТРОФИМОВ 

	— Дуудлагын худалдаа нь бүтээгүй байлгүй. 

	ЛЮБОВЬ АНДРЕЕВНА 

	— Хөгжимчид цагаа олж ирсэнгүй. Бид ч үдэшлэгээ цагаа олж хийсэнгүй... За яах вэ... (Сууж аяархан дуу аялна). 

	ШАРЛОТТА 

	(Пишикт хагасалсан хөзөр өгнө) 

	— Май, энэ хөзрийг аваад дотроос нь аль нэг хөзрийг нь санаандаа бодчих. 

	ПИШИК 

	— Бодлоо. 

	ШАРЛОТТА 

	— Одоо холь. За сайн байна. Миний хонгор ноён Пишик одоо нааш нь аль. Айн, цвай, драй! Одоо нөгөө хөзрөө эрж ол. Ташааны чинь халаасанд бий... 

	ПИШИК 

	(Ташааныхаа халааснаас хөзөр гаргаж ирнэ). 

	— Гилийн найм яг л мөн байна! (Гайхаж) Хараач гэм!

	ШАРЛОТТА 

	(Хөзөр барьж Трофимовт) 

	— Хамгийн дээд талынх нь ямар хөзөр вэ? Түргэн хэл!

	ТРОФИМОВ 

	— Хэлье. Гилийн хатан байна. 

	ШАРЛОТТА

	— За! (Пишикт) За? Дээд талынх нь юү вэ?

	ПИШИК 

	— Бундангийн тамга. 

	ШАРЛОТТА

	— За! (Алгаа таштал багц хөзөр алга болно). Өнөөдөр ямар сайхан өдөр вэ? «Ай хатагтай минь нээрээ, жигтэйхэн сайхан өдөр байна» гэж нэг нууц эмэгтэй хүний дуу шал дороос дуугарах шиг болно. (Миний эрхэм дээд эрмэлзэлд та тун их нийцэж байна. «Хатагтай минь, та ч бас надад их сайхан санагддаг» гэх дуу сонсогдоно). 

	ГАЛТ ТЭРЭГНИЙ БУУДЛЫН ДАРГА 

	(Алга ташиж) 

	— Сайхан илбэ байна. Тун сайхан!

	ПИШИК 

	(Гайхаж) 

	— Хараач гэм? Үзэсгэлэнт сайхан Шарлотта Ивановна... Би ерөөсөө танд сэтгэлтэй болчихлоо... 

	ШАРЛОТТА

	— Сэтгэлтэй болчихлоо гэнэ үү? (Мөрөө хавчиж) Та хүнд сэтгэлээ зориулж чаддаг юм гэж үү? Хүн нь сайн ч, догдолж чадахгүй нь харамсалтай. 

	ТРОФИМОВ 

	(Пишикийн дал мөрийг алгадаж) 

	— Адуу л гэсэн үг юм биз дээ!

	ШАРЛОТТА 

	— Анхааралтай байгаарай, би дахиад нэг илбэ үзүүлье (Сандал дээрээс нөмрөг ноосон том хөнжил авна). Энэ сайхан хөнжлийг би зарчихмаар байна (Сэгсэрнэ). Авах хүн байна уу?

	ПИШИК

	— Хараач гэм!

	ШАРЛОТТА 

	— Нэг хоёр гурав (Хөнжлөө доош буулгатал цаана нь Аня байна. Аня ёсолсноо, эжий рүүгээ гүйж очин тэврээд танхим руу буцаж гүйхэд хүмүүс цөм гайхна). 

	ЛЮБОВЬ АНДРЕЕВНА 

	(Алга ташиж) 

	— Гоё! Гоё, хачин гоё!

	ШАРЛОТТА 

	(Дахиад) 

	— Нэг, хоёр гурав (хөнжлөө дахиад өргөхөд цаанаас нь Варя гарч ёсолно). 

	ПИШИК 

	(Гайхаж) 

	— Хараач гэм!

	ШАРЛОТТА 

	— Гүйцлээ! (хөнжлөө Пишик дээр хаяж ёсолчхоод танхим руу гүйнэ). 

	ПИШИК 

	(Бушуухан хойноос нь гүйнэ). 

	— Муухай золиг... Харав уу, юугаа хийж явдаг байна. Ойлгохоо байлаа! Хамаг юм дууссан байх ёстой. Нэг бол худалдчихсан байх. Үгүй бол бүтээгүй биз. Мэдээ чимээгүй ингэж удахын хэрэг юү байна!

	ВАРЯ 

	(Ээжийгээ аргадаж) 

	— Ах маань худалдаад авчихсан гэдэгт би лавтай итгэж байна. 

	ТРОФИМОВ 

	(Шоолмоор янзтай) 

	— Тэгсэн байх аа. 

	ВАРЯ 

	— Эмээ өрийг дараа дарахаар нэр дээрээ шилжүүлж худалдаж авах эрхийн бичиг ирүүлсэн байлгүй. Эмээ Анийг бодож өгнө л дөө. Тэнгэр бурхан тусалж нагац ах энэ газраа хүний гарт өгөхгүй худалдаж авна гэдэгт би баттай итгэж байна. 

	ЛЮБОВЬ АНДРЕЕВНА 

	— Ярославлийн баян эмээ газрыг маань нэр дээрээ худалдаж аваарай гэж арван таван мянган рубль ирүүлсэн. Тэр чинь бидэнд итгэхгүй байгаа юм. Энэ мөнгө өрний хүүг ч дарж чадахгүй мөнгө л дөө (Гараараа нүүрээ таглаж) Өнөөдөр миний хувь заяа шийдвэрлэгдэнэ. Хувь заяа... 

	ТРОФИМОВ 

	(Варяг даажигнаж) 

	— Хатан Лопахин, 

	ВАРЯ

	 (Уурлаж) 

	— Мөнхийн оюутан! Их сургуулиас хоёр удаа хөөгдсөн байж. 

	ЛЮБОВЬ АНДРЕЕВНА 

	— Варя чи юү гэж уурлаад байгаа юм бэ дээ? Лопахина гэж шоолбол шоолж л байг. Яадаг юм бэ? Дуртай бол суучихгүй юу. Цаадах чинь сайн хүн, аятайхан ч хүн. Дургүй бол байчихдаг байгаа даа. Чамайг бид албадахгүй... 

	ВАРЯ 

	— Эжий минь би иймэрхүү юманд бодлоготой суурьтай хандъя гэж боддог. Лопахин ч сайн хүн, надад аятайхан санагддаг. 

	ЛЮБОВЬ АНДРЕЕВНА 

	— Тэгвэл суу. Юугаа хүлээгээд байгаа юм бэ хойшлуулсны хэрэг байхгүй шүү дээ. 

	ВАРЯ 

	— Эжий минь, би сууя гэж өөрөө хэлэлтэй нь биш дээ. Тэр бид хоёрыг суух юм гэж амьтан хүн бүр ярьсаар хоёр жил боллоо. Гэтэл Лопахин чинь нэг бол юү ч дуугардаггүй... Эсхүл тоглоом хийгээд л байж байна. Баяжих гэж ажил төрөл хөөцөлдөж юун надтай суухтай мантай байгааг нь би ойлгож байна. Айдаа надад хэд гурван мөнгө ядаж зуун рубль байсан сан бол би хамаг юмаа хаяад холхон шиг арилаад өгөх байсан. Сүмд очоод суучих байсан. 

	ТРОФИМОВ 

	— Сайхан юм бодов оо мөн!

	ВАРЯ 

	(Трофимовт) 

	— Оюутан хүн ухаантай байх ёстой! (Уйлагнан аяархан дуугаар) Петя та яатлаа царай алдаж хөгширч орхио вэ! (Уйлахаа болиод Любовь Андреевнад) Эжий минь би ганцхан ажилгүй сууж чадахгүй хүн юм. Үргэлж юм хийж байхгүй бол үхмээр санагдах юм. 

	 

	Яша орж ирнэ. 

	ЯША

	(Инээдээ барьж ядан) 

	— Епиходов билльярдын мод хугалчихлаа!.. (Гарна). 

	ВАРЯ 

	— Епиходов яагаад энд ороод ирээв? Билльярд тоглуулдаггүй байсан юм. Ямар хачин улс байдаг юм бэ?

	ЛЮБОВЬ АНДРЕЕВНА 

	— Тэртэй тэргүй зовж ядаж яваа амьтныг Петя та битгий шоолж тоглоом хийгээд бай л даа. 

	ТРОФИМОВ 

	— Зүтгэлтэй сүрхий хүн болох гэж юм болгонд хошуу нэмэрлэж явдаг янзын амьтан. Аня бид хоёрыг янаг амраг болчихно гэж айгаад л зунжингаа бид хоёрыг зовоолоо. Ер нь Варяд ямар хамаа байна аа? Би сэжиглэгдэхээр эвгүй байдал гаргаагүй дээ. Бие ойртох мэтийн тийм бузар юм хийхгүй. Бид хоёрын энэ явдал хайр дурлалаас ч ариун, өндөр, нэр төрийн үерхэл. 

	ЛЮБОВЬ АНДРЕЕВНА 

	— Хайр дурлал гэдэг чинь тэгэхлээр ариун биш байх нь уу? Энэ ч дэмий үгээ. (Аягүй сандарсан байдалтай) Леонид яагаад алга болчихоо вэ? Манай энэ газар худалдагдсан үгүйг нь л мэдэх юмсан. Газар маань хүний гарт орчих тийм гай бидэнд ирэх ёсгүй гэж бодохоос хачин санагдаад байна. Хашхирмаар ч юм шиг... Ямар ч тэнэг хэрэг хийхээс буцахгүй баймаар ч юм шиг... Петя минь авраач. Сонин юм ярь, юм яриад байвал сэтгэл жаал гайгүй, тайвшрах сан бол уу. 

	ТРОФИМОВ 

	— Танай газар өнөөдөр худалдагдсан ч худалдагдаагүй ч адилхан. Газар эзэмшлийн үе рүү буцаж орох зам үгүй болсон. Эрхэм авгай минь та сэтгэлээ битгий зовоо. Өөрөө өөрийгөө мэхлэх хэрэггүй. Амьдралдаа ганц удаа ч болов юмны үнэн мөнийг олж харах хэрэгтэй. 

	ЛЮБОВЬ АНДРЕЕВНА 

	— Юуны үнэн мөн бэ тэр чинь? Үнэн хаа байгаа, худал нь хаана байгааг та олж харж байна уу? Би ч харалган амьтан, тэрний чинь олж харахгүй байна. Амьдралын хялбаргүй учрыг та амархан шийдвэрлэх гээд байх юм. Энэ чинь хонгор минь, залуу болчимгүйнх, зовлон үзээгүйнх биш байгаа даа. Та нар урдах замаа зоригтой харж байна. Амьдралын ээдрээ, хүнд хэцүү, та нарын залуу нүдэнд үзэгдэж амжаагүй байгаа учраас та нар учирч болох аюул гамшгийг огт бодохгүй байна. Та нар биднийг бодвол зоригтой, чин шударга улс. Тэгэхдээ сайн бодоод үзээрэй. Намайг зөв ойлгох хэрэгтэй шүү. Би энд төрсөн юм миний аав, ээж, өвөг эцэг маань бүгд энд амьдарч байлаа. Би энэ байшиндаа хайртай. Интоорын цэцэрлэггүйгээр яаж амьдрахаа ч би ойлгохгүй байна. Энэ цэцэрлэг заавал худалдагдах ёстой юм бол цэцэрлэгтэй минь хамт намайг худалдаж орхи... (Трофимовыг тэвэрч духыг нь үнсэнэ). Хүү маань энд усанд орж үхсэн юм шүү дээ... (уйлж) цайлган цагаан сэтгэлтэй сайн хүн чи намайгаа хайрлаж үз. 

	ТРОФИМОВ 

	— Таны энэ гунигийг би ойлгож байна, надад ч амаргүй байна. 

	ЛЮБОВЬ АНДРЕЕВНА 

	— Тиймээ би, арай өөрөөр ярьсан бол зүгээр байх байж. (Алчуураа гаргахад цахилгаан утас ойчно). Өнөөдөр миний сэтгэл тун тавгүй. Энд хэтэрхий шуугиантай байна. Дуу чимээ гарах бүрд л дотор арзасхийж, хамаг бие чичрээд байна. Бас чив чимээгүй ганцаараа байхаас айгаад тасалгаандаа орж чадахгүй байна. Намайг битгий зэмлээрэй. Петя... Би танд төрсөн үрээсээ өөрцгүй хайртай. Танд Анягаа дуртай өгчихмөөр байна санж. Даанч хонгор минь юм сурч, сургуулиа дуусгах хэрэгтэй. Та юү ч хийхгүй, харин хувь заяаныхаа эрхээр газар сайгүй тэнэж яваа нь хачирхалтай юм... Үнэн биз дээ? Тийм үү? Наад сахал самбайгаа ч нэг янзалж ургуулмаар юм даа... (Инээж) Та ер нь хачин хүн юм!

	ТРОФИМОВ

	(Цахилгааныг газраас авч өгнө). 

	— Би гоёж гоодохыг мэддэггүй хүн. 

	ЛЮБОВЬ АНДРЕЕВНА

	— Энэ чинь Парисаас ирсэн утас. Өдөр болгон ирдэг боллоо. Өчигдөр ч ирсэн, өнөөдөр ч ирлээ. Нөгөө зэрлэг хүн чинь дахиад өвдчихжээ. Бас л муу гэнэ... Буруугаа хүлээж, Парист эргэж ирээч гэж гуйгаад байна. Уг ёсондоо бол ч би Парист очиж, харж сахиуштай л байгаа юм. Петя уурлаж байх шиг байна. Яая гэх вэ хонгор минь. Тэр маань өвчин зовлон тусаж ганцаардаад байхад би очихоос биш яах вэ. Тэнд хэн түүнийг харж хамгаалж, алдаа дутагдал гаргахаас нь сэргийлж эм танг нь цаг тухайд нь өгч байх юм бэ? Нууж хаагаад байх юм надад алга. Би түүнд сэтгэлтэй нь хэн бүхэнд илт юм хойно. Хайртай ч юм, сэтгэлтэй ч юм. Түүнийг хайрласан хайр сэтгэлтэйгээ хамт нурахаас биш яах вэ? Би түүнд хайртай, түүнгүйгээр амьдарч чадахгүй болсон хүн. (Трофимовын гарыг атгана). Петя минь миний тухай муу юм битгий санаарай. Надад юм ярьсны хэрэггүй. Битгий ярь... 

	ТРОФИМОВ

	 (Нулимс гүйлгэнүүлэн) 

	— Уучлаарай. Би санаснаа ний нуугүй хэлчихье. Тэр чинь таныг дээрэмдсэн шүү дээ?

	ЛЮБОВЬ АНДРЕЕВНА

	— Үгүй, үгүй, үгүй тэгж битгий ярь... (Чихээ таглана). 

	ТРОФИМОВ

	— Та л ганцаараа мэдэхгүй байгаагаас биш, тэр чинь өөдгүй хүн шүү дээ! Тэр чинь хар амиа хичээсэн, өчүүхэн хоосон сэтгэлтэй өөдгүй амьтан... 

	ЛЮБОВЬ АНДРЕЕВНА

	(Уурласан боловч биеэ барьж) 

	— Та чинь хорин зургаа, долоохон настай байж одоо болтол гимназийн хоёрдугаар курсээс хэтрээгүй байгаа шүү дээ!

	ТРОФИМОВ

	— Тэр бага хэрэг!

	ЛЮБОВЬ АНДРЕЕВНА

	— Эр хүн шиг байж, таны насны хүн хайр дурлалын сэтгэл гэж юу байдгийг ойлгодог байх хэрэгтэй. Өөрөө ч хүнд дурладаг... байх хэрэгтэй! Сэтгэлтэй болох хэрэгтэй. (Ууртай гэгч) Тиймээ! Тийм! Танд ариун дээд юм гэж алга. Та зүгээр агуу сэтгэлгүй, инээд хүрмээр солиотой зэрэмдэг хүн юм. 

	ТРОФИМОВ

	(Жигтэйхэн цочиж) 

	— Энэ чинь юу ярьж байгаа хүн бэ?

	ЛЮБОВЬ АНДРЕЕВНА

	— «Би бол янаг дурлалаас дээгүүр, ариун үерхлийг биширдэг» гэл үү та? Ай чааваас! Фирс өвгөний хэлдгээр та хүний тамтаг. Ийм хүдэр залуу насандаа зугаалж байхгүй юм бол ямар хэрэг байна аа?!

	ТРОФИМОВ

	(Жигтэйхэн ширтэж) 

	— Яасан муухай юм гээч вэ! Та чинь юу л хэлээд байна аа?! (Толгойгоо атган бушуухан танхим руу гүйнэ), Яасан муухай юм... Би сонсож сууж чадашгүй нь явлаа... (Явснаа, дорхноо буцаж ирнэ). Та бидний холбоо дууслаа... (Үүдний өрөө лүү явна). 

	ЛЮБОВЬ АНДРЕЕВНА

	(Хойноос нь хашхирна) 

	— Петя, байз хүлээж бай! Хачин хүн шүү, би тоглосон юм! Петя!

	 

	Үүдэнд нэг хүн шатаар хурдан хурдан гүйснээ, тар няр гэтэл унах сонстоно. Аня, Варя хоёр дуу алдан хашхиралдсан боловч тэр дорхноо инээлдэх дуулдана. 

	ЛЮБОВЬ АНДРЕЕВНА

	— Наана чинь юү болж байна аа?

	 

	Аня гүйж орж ирнэ. 

	АНЯ

	(Инээд алдан) 

	— Петя шатан дээрээс уначихлаа! (Гүйж гарна). 

	ЛЮБОВЬ АНДРЕЕВНА

	— Энэ Петя ер нь яасан хачин хүн гэдэг вэ... 

	 

	Буудлын дарга танхимын төв дунд зогсож, 

	Толстойн «Нүгэлт эмэгтэй» гэдэг зохиолыг уншина. Түүнийг хүмүүс чагнана. Хэдхэн мөр унштал нь үүдний өрөөнөөс вальсын хөгжим цуурайтаж, уншлага тасарна. Цөм бүжиглэнэ. Үүдний өрөөнөөс Трофимов, Аня, Варя, Любовь Андреевна нар гарч ирнэ. 

	ЛЮБОВЬ АНДРЕЕВНА

	— За Петя... Сайхан сэтгэлтэй хүү минь... Би уучлал гуйя... Хоёул бүжиглэе... (Петятай бүжиглэнэ). 

	 

	Аня, Варя хоёр бүжиглэнэ. Фирс орж ирээд таягаа хажуугийн хаалганы дэргэд түшүүлнэ. Яша бас зочдын өрөөнөөс орж ирээд бүжиг сонирхоно

	ЯША

	— Яаж байна даа, өвгөөн?

	ФИРС

	— Бие муу байна. Урьд манай наадам дээр генерал барон адмиралууд бүжиглэдэг сэн, одоо ч шуудангийн түшмэл буудлын дарга нарыг ч урихад дуртай дургүйхэн ирдэг болоо шив. Бие маань нэг л хачин суларчихлаа. Талийгаач эзэн маань ямар ч өвчин тусахад лац уугаад л засардаг сан. Би өдөр болгон лац уусаар хорин жил, бараг ч илүү болсон бий. Түний ачаар л амьд гэлдэрч яваа байх. 

	ЯША

	— Өвгөө чи бүр залхуу хүргэчих юм (Эвшээлгэн) бушуухан шиг үхэж далд орвол таарна. 

	ФИРС

	— Ээ дээ чи муу хүний тамтаг даа! (Амандаа үглэнэ). 

	 

	Трофимов, Любовь Андреевна хоёр эхлээд танхимд дараа нь зочдын тасалгаанд орж бүжиглэнэ. 

	ЛЮБОВЬ АНДРЕЕВНА

	— Мегс! би сууя!.. (Сууна). Ядарчихлаа. Аня орж ирнэ. 

	АНЯ

	(Сандарсан байдалтай) 

	— Интоорын цэцэрлэгийг өнөөдөр худалдчихлаа гэж сая галын өрөөнд нэг хүн ярилаа. 

	ЛЮБОВЬ АНДРЕЕВНА

	— Хэнд худалдаа юм бол?

	АНЯ

	— Чухам хэнд худалдсаныг нь хэлэлгүй явчихлаа (Трофимовтай бүжиглэн танхим руу орно). 

	ЯША

	— Нэг өвгөн л тэгж чалчиж байна билээ, танихгүй юм. 

	ФИРС

	— Леонид Андреич бас алга. Ирдэггүй. Нимгэн пальтотой яваа юмсан. Салхи цохиулчих вий дээ. Ай даа бас залуу насаа гэж хэцүүхэн юм шив дээ. 

	ЛЮБОВЬ АНДРЕЕВНА

	— Ээ тэнгэр би үхэх нь. Очооч Яша. Хэнд худалдсаныг нь мэдээд ирээч. 

	ЯША

	— Тэр өвгөн аль түрүүн яваад өгсөн (Инээнэ) 

	ЛЮБОВЬ АНДРЕЕВНА

	 (Арга тасарсан янзтай) 

	— Та юунд нь инээгээд байгаа юм бэ? Юундаа баярлаав. 

	ЯША

	— Епиходовын инээдтэй гэдэг нь. Мангуу амьтан дандаа гайд орж явдаг. 

	ЛЮБОВЬ АНДРЕЕВНА

	— Фирс минь, өмч газар маань худалдагдчихвал чи минь хаана очих вэ? 

	ФИРС

	— Хаа оч гэсэн газарт чинь л очно. 

	ЛЮБОВЬ АНДРЕЕВНА

	— Царай чинь яагаад л базаахгүй байна аа? Бие чинь муу байна уу? Явж унтаач дээ... 

	ФИРС

	— Больё доо, чи чинь (Даажигнасан янзтай) Би яваад унтчихвал хэн унд цай залгуулж, юм хум янзлах юм бэ? Энэ байшинд хөдөлдөг нь ганц би хойно. 

	ЯША

	(Любовь Андреевнад) 

	— Любовь Андреевна! Танаас би нэг л юм гуйх гэсэн юм. Та болгоож үзээч! Дахиад Парис явбал намайгаа аваад яваарай. Тус болж үзээч! Энд үлдэх нөхцөл надад үнэхээр алга (эргэж харснаа, аяархан шивнэж) Яриад байх юу байх вэ. Та бэлээхэн мэдэж байгаа хойно. Улс орон нь соёл боловсролгүй, хүн ард нь зан суртахуунгүй, тэгээд уйтгартай, хоол унд нь заваан. Бас тэгээд энд Фирс гэж нэг юм янз бүрийн муухай эвгүй үг үглээд явахыг нь яана. Тун аргагүй тус болж намайгаа л аваад явж үзээрэй. 

	 

	Пишик орж ирнэ. 

	ПИШИК

	— Нэн үзэсгэлэнт таныг... вальс бүжигт уривал болох сон болов уу (Любовь Андреевна, Пишиктэй бүжиглэхээр явна). Онцын царайлаг танаасаа ямар ч болсон зуун наян рубль авна... авна... (бүжиглэнэ). Зуун наян рубль (Бүжиглэсээр танхимд орно). 

	ЯША

	 (Аяархан дуулна) 

	— Догдлон үймэрч байгаа сэтгэлийг минь чи ойлгох уу. 

	 

	Танхимд саарал малгай дөрвөлжин хээтэй өмдтэй нэг хүн гараа даллан цовхчиход хүмүүс «Уухай, Шарлотта Ивановна» гэж хашхиралдана. 

	ДУНЯША

	(Нүүрээ оодохоор ухасхийнэ) 

	— Харчуул нь олдож хүүхнүүд нь цөөдөөд Аня ахайтан таныг бүжиглэ гээд байх юм. Гэтэл бүжиглэхээр толгой эргэж, зүрх цохиод болох биш. Фирс Николаевич гуай сая шуудангийн түшмэл надад дотор багтармаар юм хэллээ. 

	 

	Хөгжим намжина. 

	ФИРС

	— Чамд юу гэж хэллээ гэнээ?

	ДУНЯША

	— Та чинь цэцэг шиг хүүхэн юм гэнээ. Сайхан үг сонсох чихэнд чимэгтэй л байх юм. Дасчихсан болоод тэр үү. 

	ЯША

	 (Эвшээлгэж) 

	— Бүдүүлэг гэдэг нь... (Гарна)

	ДУНЯША

	— Цэцэг шиг... Би чинь... ахайтнаасаа өөрцгүй боловсон сайхан дасчихжээ. 

	ФИРС

	— Чи дээ бүр эргэж гүйцэж байна аа даа?

	 

	Епиходов орж ирнэ. 

	ЕПИХОДОВ

	— Авдотья Федоровна та чинь намайгаа ялаа батгана шиг үзэж... харахаас ч дургүйцээд байх юм даа. (Сүүрс алдаж) Ай даа амьдрал гэдэг!

	ДУНЯША

	— Та юу гэх гээд байгаа юм бэ?

	ЕПИХОДОВ

	— Таны тэгж буруулж зугтаад байдаг эргэлзээгүй зөв ч байж болох юм (Санаа алдана). Харин уучлаарай. Амны зоргоор илэн далангүй хэлэхэд чухам үзэл бодлын үүднээс авч үзвэл та намайг ёстой л зовоож байна, зовоож ч гэж дээ сэтгэлийг минь өргөж өгч байна. Надад хэчнээн олон гай учирсан ч би одоо айж зовохоо болиод ийм л заяатай юм байлгүй гэж инээмсэглэж явдаг болсон. Та надад хэлэх үгээ хэлсэн болохоор би хэдийгээр... 

	ДУНЯША

	— Энэ тухай дараа ярилцъя. Харин одоо намайг битгий үймүүлж үзээч, гуйя, Би одоо юм бодож сууна. (Дэвүүрээрээ наадна). 

	ЕПИХОДОВ

	— Намайг өдөр болгон гай дайрч байдаг болохоор би одоо инээмсэглэх биш, харин бүр инээж явдаг болсноо хэлчихье. 

	 

	Танхимаас Варя гарч ирнэ. 

	ВАРЯ

	— Симеон чи бас л яваагүй байна уу? Чи чинь яасан ах захаа алдчихсан хүн дэг вэ (Дуняшад) Дуняша эндээс зайл (Епиходовт) Нэг бол билльярдын мод хугалах, эсхүл зочин хүн шиг зочдын байраар хамаагүй тэнээд байх. 

	ЕПИХОДОВ

	— Намайг сургамжилдаг нь та арай биш байх шүү. 

	ВАРЯ

	— Би чамайг сургамжлаагүй байна. Чи ч хана л бол тэнэхээс өөр ажил хийхгүй байна шүү. Конторын даамал гэж тусгай хүн байлгаж байхын ч хэрэгцээ харагдахгүй л юм байна. 

	ЕПИХОДОВ

	 (Гомдсон байдалтай) 

	— Миний ажиллаж байна уу, явж байна уу, идэж байна уу, билльярд тоглож байна уу гэдгийг юмны учир ойлгодог ахмад хүмүүс л хэлж дүгнэнэ үү болохоос биш та арай болоогүй байх аа. 

	ВАРЯ

	— Чи надад ийм үг хэлнэ бий! (Уур нь шатаж) Тэг май чи? Би чинь тэгвэл юү ч ойлгодоггүй хүн байх нь уу? Эндээс зайл тонил! Одоохон!

	ЕПИХОДОВ

	 (Айж) 

	— Боловсон шиг яриарай. 

	ВАРЯ

	 (Бүр цухалдан уурлаж) 

	— Одоохон эндээс зайл! Тонил! (Епиходов хаалга руу явна. Хойноос нь Варя явна). Гайд учирмаар хуухай! Чиний сүнс ч энд бүү үзэгдэг! Миний нүдэнд бүү харагд! (Епиходов гарч хаалганы цаанаас) Би тантай давж заалдана. Чи бас буцаад орох нь уу? (Хаалганы хажууд Фирсийн налуулж тавьсан таягийг шүүрэн авна). Яв... Яв... Хөлөө хүрэх газар оч... Яадгийг би чамд харуулаад өгье... Чи ер нь явна уу, үгүй юү? Чамайг даа... (Варя таягаа эргүүлэх үед Лопахин орж ирнэ). 

	ЛОПАХИН

	— Их баярлалаа. 

	ВАРЯ

	(Уурлаж инээх хосолж) 

	— Уучлаарай!

	ЛОПАХИН

	— Зүгээр таатай сайхан угтсанд их баярлалаа. 

	ВАРЯ

	— Юун баярлах байх вэ? (Цаашаа явснаа эргэж хараад уярангуй байдлаар) Таныг би гэмтээчхээгүй байгаа?

	ЛОПАХИН

	— Үгүй зүгээр. Яггүй л том булуу болно биз. 

	 

	Танхимд хүмүүс дуугаралдана. Лопахин иржээ. Ермолай Алексеич

	ПИШИК

	— Нүдээр үзэж, чихээр сонсъё... (Лопахинтай үнсэлдэнэ). Архи ханхлуулчихсан байх шив дээ! Бид ч бас энд хөгжилтэй байна. 

	 

	Любовь Андреевна орж ирнэ. 

	ЛЮБОВЬ АНДРЕЕВНА

	— Ермолай Алексеич та чинь ирчихээ юү? Юү болоод удаав? Леонид хаачсан бэ?

	ЛОПАХИН

	— Леонид Андреич надтай цуг ирсэн. Одоо ирнэ. 

	ЛЮБОВЬ АНДРЕЕВНА

	(Сэтгэл нь хөдөлж) 

	— За яав? Худалдаа гарсан уу? Яриач!

	ЛОПАХИН

	(Баярласнаа мэдэгдэхгүйг хичээн ярвалдаж) 

	— Худалдаа дөрвөн цагийн үед дууссан... Хоёр өдрийн галт тэрэгнээс хожимдоод есөн цаг хагас болтол хүлээлээ. (Уртаар сүүрс алдаж) Пөөх! Толгой жаахан эргээд байх чив. 

	 

	Гаев баруун гартаа боодолтой юм барьж, зүүн гараараа нулимсаа арчсаар орж ирнэ. 

	ЛЮБОВЬ АНДРЕЕВНА

	— Леня яагаа вэ? Юу болчихоо вэ? (Тэсэж ядан уйлагнаж) Та минь бушуухан хэлээч... 

	ГАЕВ

	 (Эгчдээ юу ч хэлэлгүй хий л гараа сэжиж уйлагнан Фирст) 

	— Май ав... Керчийн загас, жаал зугаа юм авлаа... Би өнөөдөр юу ч идээгүй явна... Намайг яаж зовоосон гэж санана (Билльярдын тасалгааны онгорхой хаалгаар шаариг тачигнаж Яша! «долоо, арван найм» гэх сонстоно. Гаевын байдал эрс өмнөө болж уйлахаа болив. ) Үхтэлээ ядарлаа Фирс, сольж өмсөх юм өгөөч. (Танхим дундуур Фирсийг дагуулан тасалгаа руугаа явна). 

	ПИШИК

	— Худалдаан дээр юу болов! Яриач! 

	ЛЮБОВЬ АНДРЕЕВНА

	— Интоорын цэцэрлэг маань худалдагдсан уу?

	ЛОПАХИН

	— Худалдагдсан. 

	ЛЮБОВЬ АНДРЕЕВНА

	— Хэн аваав?

	ЛОПАХИН

	— Би худалдаж авсан. (Дуугүй болно)

	 

	Любовь Андреевна хамаг сэтгэлээр унаж, дэргэд нь түших ширээ сандал хоёр байгаагүй бол муужирч ойчихоор болно. Варя бүсэндээ уясан олон түлхүүрийг мулталж аваад зочдын өрөөний тэг дунд шидчихээд гарч одно. 

	ЛОПАХИН

	— Би худалдаж авлаа! Ноёд минь жаахан хүлээж байж үзээрэй. Тархи толгой мансуураад ярьж болшгүй... (Инээлдэнэ) Биднийг худалдаан дээр очиход Дериганов аль хэдийнээ оччихсон байж байна. Леонид Андреич дөнгөж арван таван мянгатай очсон чинь Дериганов өрнөөс гадна гучин мянга өгөөд тавьчих ваа. Хэрэг биш болох гэж мэдээд би ана мана үзэлцэж дөчин мянга өглөө. Деригановыг дөчин тав гэхлээр нь би тавин таван мянга гэлээ. Ингээд тэр маань таван мянгаар, би арван мянгаар нэмээд байлаа. Тэгж байтал ашгүй нэг дуусав. Өрөн дээрээ би ерэн мянгыг өгч байж авч хоцорлоо. Интоорын цэцэрлэг одоо минийх болсон! Минийх! (Тачигнатал инээнэ) Бурхан тэнгэр минь, ноёд оо интоорын цэцэрлэг минийх болдог байжээ! Намайг согтож элий балай болчхож гээ юу ч гэсэн хамаагүй... (Хөлөө дэвсэлж) Битгий л даажигнаарай даа! Эцэг өвгөд маань авснаасаа босож ирээд энэ бүх явдал, нөгөө бичиг үсэг ч үгүй мангуу мулгуу Ермолай нөгөө хөхөө өвлийн хүйтэнд хөл нүцгэн харайлгаж явсан Ермолай орчлон дэлхийд байхгүй сайхан өмч газар худалдаж авчхаад байж байгааг хардаг ч болоосой. Өвөг эцгийг маань боолчилж, галын өрөөнөөс цааш оруулдаггүй байсан эзний газрыг нь байртай юутай нь худалдаад авчихлаа. Би ер нь юу болж байна? Энэ бүгд зүүд зэрэглээ шиг санагдаж байна... (Газар хэвтсэн түлхүүрийг авч уринаар инээмсэглэн) Варя энд эзэн биш болсноо харуулах гэж түлхүүрээ хаяжээ... (Олон түлхүүр хангинуулж) Тэр ч яамай хэрэг. (Хөгжим хөглөх сонстоно) Эй, хөгжимдөөч. Та нарыг чагнамаар байна! Ермолай Лопахин интоорын энэ цэцэрлэгийг балт сүхээр цавчилж, саглагар сайхан моднууд нь навсайн ойчихыг нь та нар ирж хараарай! Би энд зуслан байгуулж, шинэ амьдралаа яаж эхлэхийг минь ач гуч нар маань үзэг... Хөгжимдөөч!

	 

	Хөгжим эгшиглэнэ. Любовь Андреевна сандал дээрээ нугдайн сууж мэгшин уйлна. 

	ЛОПАХИН

	 (Тавлах янзтай) 

	— Яагаад та миний үгэнд ороогүй вэ? Хөөрхий хонгор, гоолиг хонгор минь, одоо буцааж авдаг өнгөрсөн. (Уйлагнан) Ай даа бас энэ бүх бушуухан шиг шувтарч, манай эв дүйгүй бүдүүн хадуун зовлонт амьдрал түргэхэн шиг өөрчлөгдөөсэй дээ. 

	ПИШИК

	 (Лопахиныг сугадаж шивнэнэ). 

	— Цаадах чинь уйлаад байна. Танхим руу оръё. Ганцаараа үлдэг... Явъя (Танхим руу сугадан хөтөлж орно)

	ЛОПАХИН

	— Юү л гээч болж байна даа? Чангахан шиг хөгжимдөөч! Юм бүхэн хүссэнээр минь болог (Алиалах байдлаар) Интоорын цэцэрлэгийг авсан газрын шинэ эзэн задарч явна (Мэдэлгүй ширээ дайрч унагах шахна) Би юуны ч үнийг төлж чадах мөнгөтэй. (Пишиктэй гарч одно). 

	 

	Танхим, зочдын өрөө хоосорч, Любовь Андреевна гав ганцаараа атирч суугаад эхэр татан уйлна. 

	Хөгжмийн бүдэг дуу сонстоно. Аня, Трофимов хоёр гүйлдэн орж ирнэ. Аня эжий рүүгээ очиж өвдөг сөхрөн сууна. Трофимов танхимын хаалган дээр үлдэнэ. 

	АНЯ

	— Эжий! Эжий чи минь уйлж байгаа юм уу? Сайхан сэтгэлт эелдэг сэтгэлт эжий минь. Би чамдаа хайртай... Би чамайг харж явна. Интоорын цэцэрлэгийг худалдчихсан. Байхгүй болсон нь үнэн. Тэглээ гээд эжий битгий уйл. Чиний амьдрал яагаа ч үгүй байна. Ариун сайхан сэтгэл чинь хэвээрээ байна... Хоёулаа явъя. Хайрт минь эндээс зайлъя. Явъя!.. Бид үүнээс үзэсгэлэнтэй сайхан цэцэрлэг ургуулна. Чи үзнэ. Ойлгох болно. Оройн нар шиг тогтуун, их баяр баясгалан сэтгэл зүрхийг чинь ээж, эжий чи инээн баясах цаг ирнэ. Хайрт минь явъя! Явъя!

	 

	ХӨШИГ

	 


ДӨРӨВДҮГЭЭР ҮЗЭГДЭЛ

	 

	Нэгдэх үзэгдлийн засал. Цонхны хөшиг ч үгүй, зураг ч үгүй. Ганцхан буланд нь худалдах гэж байгаа юм шиг бөөгнөрүүлж тавьсан хэдхэн мебель үлджээ. Хоосорчихсон байдал харагдана. Гадаа хаалганы нь үүдэнд, тайзны гүнд чемодан, боодолтой пүүгээ тавьсан байна. Зүүн талынх нь хаалга нээлттэй байх ба тэндээс Варягийн дуу сонстоно. Лопахин хүлээж зогсоно. Яша шампанск дүүргэсэн хундага бүхий гадар барьж зогсоно. 

	Үүдний тасалгаанд Епиходов авдар баглана. Хөшигний цаана бүдэг чимээ гарч, тариачид салахын ёс гүйцэтгэхээр ирцгээнэ. «Баярлалаа та нарт, ах дүү нар минь баярлалаа» гэх Гаевын дуу сонстоно. 

	ЯША

	— Харц ардууд салахын ёс гүйцэтгэхээр ирлээ. Ермолай Алексеич гуай санаа сайхантайгаас биш даанч юм мэддэггүй улс гэж би боддог. 

	 

	Чимээ намдаж үүдний өрөөнд Любовь Андреевна, Гаев хоёр орж ирнэ. Любовь Андреевна эс уухилавч царай нь цонхийж, үг ч дуугарч чадахгүй чичирнэ. 

	ГАЕВ

	— Люба чи эдэнд хамаг мөнгөө өгчихлөө. Ингэж болохгүй, болохгүй!

	ЛЮБОВЬ АНДРЕЕВНА

	— Би өгөхгүй байж чадсангүй. Чадахгүй юм чинь! (Хоёул гарч одно). 

	ЛОПАХИН

	(Тэдний хойноос хаалга руу) 

	— Эрхмүүд минь наашаа болж үзээч, хичээнгүйлэн гуйя! Салахынхаа өмнө хундага барьцгаая. Хотоос авчрахаа мартчихаад буудлаас ганцхан шил оллоо. Наашаа болцгоо! (Хэсэг дуугүй болсноо) За ноёд ууцгаая! Уух дургүй байна уу? (Хаалганаас холдож) Ингэхийг нь мэдсэн бол хэрэггүй авлаа. Тэгвэл би ч уухаа байлаа. (Яша гадраа ширээн дээр аяархан тавина) Яша ядахдаа чи уугаач. 

	ЯША

	— Явахын баяр! Сайн сууж байгаарай! (Ууна) Таны энэ ёстой шампанск биш байх чив. 

	ЛОПАХИН

	— Шилтэйгээ найман рубль юм (Хэсэг дуугүй болсноо) Энд чинь чөтгөр тогтмооргүй хүйтэн байх чив. 

	ЯША

	— Өнөөдөр галлаагүй. Тэртэй тэргүй явахаас хойш (Инээнэ). 

	ЛОПАХИН

	— Чи яагаад байна аа?

	ЯША

	— Баярласандаа инээж байна. 

	ЛОПАХИН

	— Гадаа өвлийн эхэн сар гэхэд зун шиг л нартай тогтуухан гэдэг нь. Мөн ч сайхан болж байх чив. Барилга барихад зохимжтой байна даа (Цагаа харчхаад хаалга руу явна). Ноёд минь 47 минут болоод галт тэрэг хөдлөх нь! Ингэхлээр 20 минут болоод буудал руу явахгүй бол горьгүй, бушуулцгаагаарай. 

	 

	Трофимов гаднаас пальтотой орж ирнэ. 

	ТРОФИМОВ

	— Явах цаг болсон. Морьд бэлэн. Золигийн галошоо эрээд олохоо байлаа. (Хаалга руу очиж) Аня, галош маань байдаггүй! Бүр олддоггүй шүү!

	ЛОПАХИН

	— Би ч Харьков явлаа. Та нартай цугтаа явна. Харьковт өвөлжинө. Та нартай салгалсаар байгаад хийх юмгүй залхлаа. Ажилгүй сууж чадахгүй юм. Юү ч болж байгаа юм бүү мэд гар хуруу маань яг л хүний юм шиг л санжганаад нэг л хачин болчихлоо. 

	ТРОФИМОВ

	— Бид ч одоохон явлаа. Та ч дахиад л олз олбортой ажлаараа хөөцөлдөж гарна биз. 

	ЛОПАХИН

	— Нэг аяга уучихъя. 

	ТРОФИМОВ

	— Уухгүй. 

	ЛОПАХИН

	— Одоо Москва орох юм болж байна уу?

	ТРОФИМОВ

	— Тиймээ, эднийг хот оруулж өгчхөөд маргааш Москва орно. 

	ЛОПАХИН

	— Тийм байдаг байжээ... Профессор багш нар чинь лекцээ уншихгүй чиний ирэхийг хүлээж байгаа биз дээ... 

	ТРОФИМОВ

	— Чамд хүртээлгүй. 

	ЛОПАХИН

	— Чи чинь хэчнээн ч жил их сургуульд сурч байна даа?

	ТРОФИМОВ

	— Өөр ухаантай шиг юм ярьж үзээч. Наадах чинь дэндүү хуучирсан яриа байна (Галошоо эрнэ). Ингэхэд та бид хоёр дахиж уулзахгүй байх. Ингэхлээр саваагүй юманд битгий сарвалзаж бай гэж салахынхаа өмнө танд зөвлөе. Юм болгонд сарвалздаг зангаа хаяж... Энд зуслан барьж зуслангийнхнаас аажимдаа тусгай тусгай газрын эзэд бий болно гэж бодож байгаа чинь мөн л саваагүй юманд сарвалзаж байгаа хэрэг... Тэглээ ч гэсэн би чамд хайртай. Чи бол жүжигчин шиг цэмцгэр нарийхан гартай, бас цэмцгэр сайхан сэтгэлтэй хүн... 

	ЛОПАХИН

	(Трофимовыг тэвэрч) 

	— Найз хонгор минь баяртай. Би чамд их баярлалаа. Хэрэгцээтэй бол надаас замдаа хэрэглэх мөнгө ав. 

	ТРОФИМОВ

	— Мөнгө бий, баярлалаа. Би орчуулгын шагналаа авсан. Энэ хармаанд байна. (Сандарч) Харин галош маань байдаггүй шүү!

	ВАРЯ

	(тасалгаанаас) 

	— Наадах муухай юмаа ав! (Резинэн хос галош гаргаж газар дээр чулуудна) 

	ТРОФИМОВ

	— Варя та чинь юү л болоод хилэгнээд байна даа? Гм... Энэ чинь минийх биш байна. 

	ЛОПАХИН

	— Энэ хавар би мянган десятин газар намуу цэцэг тарьсан нь одоо цэвэр дөчин мянган рублийн ашиг оллоо. Миний тарьсан намуу цэцэг ямар гоё сайхан цэцэглэсэн гэж санана. Тэгээд л дөчин мянган рублийн хонжоо гарлаа гэж ярьж байгаа чухам өгөх мөнгөтэй болоод л чамд зээлдүүлье гэж байхгүй юү. Нэрэлхэж байхын хэрэг юү байна. Би бол жирийн... тариачин хүн. 

	ТРОФИМОВ

	— Чиний эцэг тариачин минийх эмийн сангийн ажилтан байсан ч гэсэн бидний амьдралд холбогдол алга. (Лопахин түрийвчээ гаргана) Боль доо, боль... Хоёр зуун мянгыг ч өгсөн авахгүй. Би бол чөлөөтэй хүн. Баян гуйлгачингүй та нарын өндөр үнэлдэг бүхэн минийхээс шал өөр. Би бол та наргүйгээр амьдарч, та нарын хажуугаар өнгөрөөд явчих чадалтай, бардам хүн. Газар дэлхий дээр ямар зол жаргал байж болох вэ тийм дээдийн жаргал, эрхэм дээд үнэн хэргийн зүг хүн төрөлхтөн замнан явж байна. Тэдний тэргүүн эгнээнд явж байгаа юм!

	ЛОПАХИН

	— Түүндээ хүрч чадах юм уу даа?

	ТРОФИМОВ

	— Хүрнэ. (Хэсэг дуугүй болсноо) Хүрнэ! Эс хүрсэн ч хүрэх замыг бусдад заагаад өгнө. 

	 

	Тэртээ хол цэцэрлэгийн модыг цавчих чимээ сонстоно. 

	ЛОПАХИН

	— За баяртай, хонгор найз. Явах цаг боллоо. Бид хоёрыг бие биедээ томорхож суух хооронд амьдрал гэдэг чинь чиглэсэн замаараа явж л хэвтэнэ. Би бол эцэж ядрахаа мэдэхгүй удтал ажиллаад байхлаар сэтгэл санаа уужирч, юуны тулд амьд яваа маань ч тодорхой болох шиг санагддаг. Гэтэл найз минь, юуны тулд амь зууж яваа нь мэдэгдэхгүй улс Орос оронд алиныг тэр гэхэв ээ. За тэр яах вэ. Хэргийн гол нь энэ биш дээ. Леонид Андреич банканд жилдээ зургаан мянган цаасны цалинтай ажил олсон гэнэ билээ... Залхуу амьтан юм чинь хийж чадахгүй дээ... 

	АНЯ

	(Хаалгаар шагайж) 

	— Эжий өөрийгөө явтал цэцэрлэгийн модыг битгий огтчуулаач гэж гуйж байна. 

	ТРОФИМОВ

	— Ёстой чухам. Хүн байна даа, санаа зовмоор юм... (Үүдний өрөөгөөр дамжин гарна)

	ЛОПАХИН

	— Одоохон, одоохон... Түмэн зөв (Трофимовын хойноос дагалдан гарна). 

	АНЯ

	— Фирсийг эмнэлэгт аваачсан уу?

	ЯША

	— Би өглөө хэлсэн шүү дээ. Аваачсан байх аа. 

	АНЯ

	(Епиходовыг танхим дундуур орж ирэхэд нь) 

	— Фирсийг эмнэлэгт аваачсан үгүйг Семен Пантелеевич гуай лавлаж мэдээрэй. 

	ЯША

	(Гомдсон байдалтай) 

	— Аль өглөө би Егорт хэлсэн. Дахин дахин лавлахын хэрэг юу байна. 

	ЕПИХОДОВ

	— Долоон голтой Фирс ч миний бодлоор бол заслага авахаа өнгөрөөд, элэнцэг хуланцагтайгаа очиж нийлэх цаг нь болсон бий. Би хувьд ч Фирсийг хараад атаархаж суудаг (Чемоданаа, малгайтай цаасан хайрцаг дээр тавьж няц дарна). За тэгнээ тэр. Ингэнэ гэж мэдсэн юм. (Гарна)

	ЯША

	(Даажигнаж) 

	— Бас л гай... 

	ВАРЯ

	(Хаалганы цаанаас) 

	— Фирсийг эмнэлэгт аваачсан уу?

	АНЯ

	— Аваачсан. 

	ВАРЯ

	— Докторт өгүүлсэн бичгийг яагаад аваачаагүй юм бэ?

	АНЯ

	— Хойноос нь явуулчихъя... (Гарна)

	ВАРЯ

	(Зэргэлдээ тасалгаанаас) 

	— Яша, хаана байна? Явахаас нь урьд уулзах гэж эх нь ирээд байна гэж хэлээч. 

	ЯША

	(Гараа сарвайж) 

	— Хүний уур хүргэхээс өөр юм мэддэггүй амьтан шүү. 

	 

	Дуняша үргэлж л юмаа янзалж байснаа, Яшаг ганцаараа байхлаар нь очно. 

	ДУНЯША

	— Яша, та намайг нэг хардаг ч болоосой... Намайгаа хаяад явах нь ээ (Хүзүүгээр нь тэврэн ухилна). Би зургаа хоноод дахиад Парист очно. Маргааш хурдан галт тэргэнд суугаад жирийлгэхээр болох нь тэр. Үнэмшмээргүй байх чив. Парис мандтугай!.. Энд ч над шиг хүн амьдарч чадашгүй... Одоо яая гэх вэ. Энэ бүдүүлэг заваан амьдрал надад огт зохихгүй юм. Шампанск уу! Уйлаад яах юм бэ? Төв томоотой байвал уйлахаа болино шүү дээ. 

	ДУНЯША

	(Оо түрхэж толинд харна) 

	— Парист очоод захиа бичээрэй. Би чинь Яша чамдаа сэтгэлтэй байсан шүү дээ! Яша би чинь бас дээдсийн энхрий байдалд дасчихсан хүн шүү. 

	ЯША

	— Хүн ирлээ. (Чемоданаа янзалсан хүн болж дуу аялна)

	 

	Любовь Андреевна, Гаев, Аня, Шарлотта Ивановна орж ирнэ. 

	ГАЕВ

	— Хөдлөх юмсан! Цаг ч дөхлөө (Яшаг харж) Өмхий загас хэнээс ханхлаад байна?

	ЛЮБОВЬ АНДРЕЕВНА

	— Арван минут болоод тэргэнд сууцгаая... (Тасалгааг эргэн тойрон харж) хуучирсан ч гэсэн биднийгээ өдий жил нөмөрлөсөн байшин минь баяртай. Өвөл өнгөрч хавар болоход чи минь ор сураггүй алга болж, чамайг эвдэлж буулгах байх. Энэ байшин их юм үзсэн байшин шүү! (Охиноо чанга тэврэн үнсэж) Эрдэнэсийн охин минь, хоёр нүд чинь очир алмас шиг л гялалзаж, чи минь баясаж хөөрөөд байх чив. Чи баяртай байна даа? Тийм үү?

	АНЯ

	— Баярлалгүй яах вэ? Эжий минь шинэ амьдрал эхэлж байна шүү дээ. 

	ГАЕВ

	(Хөгжин баясаж) 

	— Нээрээ ч одоо хүн бүхэн тавтай сайхан боллоо. Интоорын цэцэрлэгийг худалдахын өмнө бид цугаараа сандарч тэвдэж санаагаар унаад байсан чинь худалдчихаар нь санаа амарч, бүр хөгжилтэй, баяртай боллоо... Би одоо банкны албан хаагч, санхүүгийн ажилтан болсон... шар шаариг дунд. Люба чи ч гэсэн бүр зүс царай орчихсон байна. 

	ЛЮБОВЬ АНДРЕЕВНА

	— Нээрээ сэтгэл минь овоо онгойлоо. (Түүнд малгай, пальтог нь авч өгнө) Би одоо сайн унтдаг болж. Яша, юмыг маань гаргаач. Цаг боллоо (Аняд) Миний охин бид удахгүй уулзацгаана... Би Парис явлаа. Ярославлийн авга эгчээс өмч газар худалдаж ав гэж ирүүлсэн мөнгөөр Парист амьдарна. Нагац эгч маань эрүүл энх байх болтугай! Гэсэн ч энэ мөнгө юунд хүрэх вэ дээ, хэдхэн хоноод л дуусчихна. 

	АНЯ

	— Эжий чи удахгүй эргэж ирнэ. Тийм биз дээ? Би бэлтгэж байж гимназийн шалгалтыг давчхаад ажил хийж чамд тусална. Эжий хоёулаа хамт суугаад янз бүрийн ном уншина... Тиймээ! (Эжийнхээ гарыг үнсэж) хоёулаа намрын сайхан урт шөнө олон олон ном зохиол уншихад гайхалтай шинэ ертөнц бидний өмнө нээгдэнэ... (Бодлого болж) Эжий ирээрэй... 

	ЛЮБОВЬ АНДРЕЕВНА

	— Ирэхгүй яах вэ, миний охин (Охиныгоо тэвэрнэ). 

	 

	Лопахин орж ирнэ. Шарлотта аяархан дуу аялна. 

	ГАЕВ

	— Шарлотта жаргалтай хүн шүү. Дуулж л байна. 

	ШАРЛОТТА

	(Манцуйтай хүүхэд шиг боодолтой юм авч) 

	— Миний жаахан хүү бүүвэй, бүүвэй... (Нялх хүүхэд уа уа! гэж уйлах сонстоно) Миний хайртай хөөрхөн хүү битгий уйл. (Уа!.. Уа!.. ) Би чамдаа ийм л хайртай! (Боодолтой юмыг байсан газарт нь хаяна) Ингэхлээр та нар надад байх газар олж өгөх юм уу? Үгүй юм уу? Би ингэж байж чадахгүй нь. 

	ЛОПАХИН

	— Гайгүй олж өгнө. Шарлотта Ивановна битгий санаа зов. 

	ГАЕВ

	— Манийгаа цөм орхих нь. Варя явчихлаа... Бид ч хэрэггүй улс болжээ. 

	ШАРЛОТТА

	— Хотод надад байх газар алга. Явах л хэрэгтэй... (Дуу аялж) Гэсэн ч ялгаагүй дээ. 

	 

	Пишик орж ирнэ. 

	ЛОПАХИН 

	— Ийм хүнийг бүтээсэн нь байгалийн гайхамшиг

	ПИШИК 

	(Амьсгаадаж) 

	— Жаахан амьсгаагаа даръя... Зовж гүйцлээ... Хүндэт ноёд минь... ус өгөөч.. 

	ГАЕВ 

	— Мөнгө л гэж ирээ биз дээ? Дуулгаварт зарц би чинь нүглээс холдъё... (гарч одно)

	ПИШИК 

	— Танайхаар ороогүй удлаа... Үзэсгэлэн гоо минь... (Лопахинд) Чи энд байна уу? Чинийхээ барааг харсандаа баяртай байна... Ёстой мундаг ухаантай хүн... Май... ав... (Лопахинд мөнгө өгнө) Дөрвөн зуун рубль... Найман зуун дөчийг нь дараа өгнө. 

	ЛОПАХИН 

	(Учрыг нь олж ядан мөрөө хавчисхийн) 

	— Зүүд шиг юм болж байх чив... Чи хаанаас мөнгөтэй болоо вэ?

	ПИШИК 

	— Байз... Халуун байна. Ёстой нэг ер бусын явдал болсон юм. Манайхаар нэг англи хүн ирээд газраас минь ямар нэг цагаан шавар олоод... (Любовь Андреевнад) гайхалтай сайхан тандаа бас дөрвөн зуу... (Мөнгө өгнө) Бусдыг нь дараа (Ус залгилж) Ямар нэг агуу их гүн ухаантан байшингийн орой дээрээс үсэр гэж зөвлөж байна гэж сая нэг залуу эр вагонд ярилаа. «Үсэр» тэгвэл хамаг зорилт бүтнэ. (Гайхаж) Ямар вэ? Ус өгөөч!

	ЛОПАХИН 

	— Тэр чинь юун англичууд байдаг билээ?

	ПИШИК 

	— Тэдэнд шавартай газраа дөрвөн жилийн хугацаагаар түрээслээд өгчихлөө... Одоо харин уучлаарай, зав тун алга... Явалгүй болохоо байлаа... Знойков... Бас Кардамановынд очно. Цөмд нь өртэй шүү дээ би (Дуу аялна) Мэнд байцгаагаарай... Дөрөв дэх өдөр ирнэ... 

	ЛЮБОВЬ АНДРЕЕВНА 

	— Бид одоо хот орлоо. Тэгээд гадаад явна... 

	ПИШИК 

	— Юү? (Сандарч) Яагаад хот ордог билээ? Даанч тийм байх аа, харах нь ээ мебель... чемоданаа бөөгнүүлчихсэн байна. За яах вэ... (Уйлагнан) Зүгээр... ёстой нэг ухаантай улс. Энэ англичууд... За яах вэ... Сайн яваарай... Бурхан тэнгэр та нарт тусалж тэтгэх биз... Яах вэ зүгээр... Ертөнц дээр төгсгөлгүй мөнх юм гэж байх биш. (Любовь Андреевнагийн гарыг үнсэж) Намайгаа эцэс болж гэдэг сураг та нарын сонорт хүрвэл энэ муу... «гэрэлт ертөнц дээр ийм нэг... Симеонов-Пишик гэгч байсан юмсан. Бурхны оронд төрөх болтугай»... гэж залбираарай даа. ёстой нэг гайхамшигтай сайхан өдөр байх чив... Тиймээ. (Их л эвгүйрхсэн байдалтай гарч явснаа дорхноо буцаж ирээд хаалгаар) Танд Дашенька мэнд хүргэж байна билээ! (явна)

	ЛЮБОВЬ АНДРЕЕВНА 

	— Одоо хөдөлж болно. Би ч хоёр юманд санаа зовсоор явах нь. Нэгдүгээрт, өвчтэй Фирст (Цагаа харж) дахиад таван минут сууж болно... 

	АНЯ 

	— Эжий, Фирсийг эмнэлэгт аваачсан шүү дээ. Өглөө Яша хүргэж өгсөн гэнэ. 

	ЛЮБОВЬ АНДРЕЕВНА 

	— Хоёр дахь нь Варяд зовж байна. Эрт босож ажиллаж сурчихсан юм чинь одоо ажил хөдөлмөргүй болохоор уснаас гарсан загас шиг болно. Хөөрхий минь одоо ч гэсэн бүр турж эцэж, цонхийж хатаад сав л хийвэл уйлдаг болжээ... (Хэсэг дуугүй болсноо) Үүнийг Ермолай Алексеич та л сайн мэдэж байгаа. Уг нь би... Варяг тантай суулгах гэж хүсдэг байсан. Тэгээд ч та хоёр суух нь шиг байна даа гэж боддог байлаа. (Аняд нэг юм шивнэхэд цаадах нь Шарлотта руу толгой дохиж хоёул гарна) Варя танд хайртай юм. Гэтэл та нар яагаад хоёр биеэсээ буруулаад байдгийг би ердөө ойлгохгүй байна. Ойлгохгүй юм. Ойлгохгүй байна. 

	ЛОПАХИН 

	— Үнэнээ хэлэхэд би ч өөрөө ойлгохгүй байна. Юм гэдэг хачин... Одоохон нэг тийш болгочихвол сайн санжээ. Таныг байхгүйгээр би сууя гэж чадахгүй дээ. 

	ЛЮБОВЬ АНДРЕЕВНА 

	— Тэгвэл ямар сайн юм. Ганцхан минутын ажил шүү дээ. Би одоо дуудъя... 

	ЛОПАХИН 

	— Ингэхэд шампанск ч бий. (Аяга харчхаад) Хоосон байх чив нэг нь ууж орхижээ. (Яша ханиалгана) Үүнийг чинь гулдарна гэдэг байх аа. 

	ЛЮБОВЬ АНДРЕЕВНА 

	(Хөгжилтэй байдлаар) 

	— Сайхан хэрэг! Бид гарлаа... Яша!! Би Варяг дуудъя! (Хаалгаар) Варя хамаг юмаа орхиод наашаа ир! (Яшатай гарна). 

	ЛОПАХИН 

	(Цагаа хараад) 

	— Тиймээ... (Дуугүй болно)

	 

	Хаалганы цаана аяархан инээлдэн шивнэлдэх чимээ гарснаа Варя орж ирнэ. 

	ВАРЯ 

	(Юмаа удтал үзнэ) 

	— Хачин юм бүр олдохгүй нь... 

	ЛОПАХИН 

	— Та юу эрээ вэ?

	ВАРЯ 

	— Өөрөө хийчхээд хаа хийснээ мэдэхээ байлаа. (Дуугүй болно)

	ЛОПАХИН 

	— Варвара Михайловна та одоо хаачих вэ?

	ВАРЯ 

	— Би юу? Рагулиныд... Тэдний аж ахуйг харж байх нярав ухаантай юм хийж байхаар тохиролцсон. 

	ЛОПАХИН 

	— Яшнев тосгонд байдаг айл уу? Далан мод газар. (Хэсэг дуугүй болсноо) Энэ байшингийн амьдрал ингээд төгсгөл болдог байжээ. 

	ВАРЯ 

	(Юмаа эргэж хараад) 

	— Энэ чинь хаа орчихдог байна аа?.. Би авдартаа хийчихсэн юм бол уу?.. Нээрээ ч энэ байшингийн амьдрал төгсгөл боллоо... Дахиад сэргэхгүй... 

	ЛОПАХИН 

	— Би одоо Харьков явлаа... Энэ галт тэргээр. Ажил тун их байна. Харин энэ хашаанд Епиходовыг үлдээлээ... Би хөлс өгч байх юм. 

	ВАРЯ 

	— Яах вэ, болж л байгаа биз. 

	ЛОПАХИН 

	— Ноднин яг энэ үеэр цас орж байсныг та санаж байгаа биз. Тэгэхэд одоо тогтуухан нартай байх юм. Нэг л гэм нь зэврүүн... Гурван градус хүйтэн байна. 

	ВАРЯ 

	— Би харсангүй (Дуугүй болно). Тэгээд шил маань ч эвдэрчихсэн байна билээ. 

	ГАДНААС ХҮМҮҮС 

	— Ермолай Алексеич!.. 

	ЛОПАХИН 

	(Тэгж дуудахыг аль эрт хүлээж байсан бололтой) 

	— Одоохон! (Гүйж гарна)

	 

	Варя шал дээр боодолтой даашинзаа дэрлэн аяархан уйлна. Хаалга нээгдэж Любовь Андреевна сэмээрхэн орж ирнэ. 

	ЛЮБОВЬ АНДРЕЕВНА 

	— Юу болов? (Дуугүй болсноо) Явъя. 

	ВАРЯ 

	(Уйлахаа больж нулимсаа арчаад) 

	— Нээрээ явах цаг болчихжээ. Би Рагулиныд өнөөдөр амжиж очно. Галт тэрэгнээс хожимдохгүй л юмсан... 

	ЛЮБОВЬ АНДРЕЕВНА

	(Хаалган дээр очоод) 

	— Аня, хувцасла!

	 

	Аня дараа нь Гаев, Шарлотта Ивановна орж ирнэ. Гаев юүдэнтэй дулаан пальто өмсжээ. Зарц, морин жолооч нар гүйлдэнэ. Епиходов юмны дэргэд эргэлдэнэ. 

	ЛЮБОВЬ АНДРЕЕВНА 

	— Одоо аян замдаа мордъё. 

	АНЯ 

	(Баярлаж) 

	— Замдаа ороод!

	ГАЕВ 

	— Хайрт найзууд минь, хүндэт нөхөд минь! Би энэ байшинг үүрд орхиж явахдаа сэтгэлийнхээ үгийг хэлэлгүй дув дуугүй өнгөрч болох уу даа.. 

	АНЯ 

	(Гуйх байдлаар) 

	— Нагац ахаа! Варяд илүү үг яриад хэрэггүй ахаа!

	ГАЕВ 

	(Гутарсан байдлаар) 

	— Шар шаариг аа эргээд дунд... Дуугүй болъё. 

	 

	Трофимов, дараа нь Лопахин орж ирнэ. 

	ТРОФИМОВ 

	— За ноёд хөдлөх цаг боллоо!

	ЛОПАХИН 

	— Епиходов пальто аваад аль!

	ЛЮБОВЬ АНДРЕЕВНА

	— Би ганцхан минут сууя. Энэ байшин биднийг төрүүлж өсгөж хамаг баяр цэнгэлийг маань үзэж харж байсан. Энэ байшингаа орхиод явна гэхээс мөн ч хэцүү байна даа... 

	ГАЕВ 

	— Би зургаахан настай байснаа санаж байна. Гурван эрдэнийн сайн өдөр би энэ цонхон дээр суучхаад аавыг сүмд очихыг нь харж сууж билээ. 

	ЛЮБОВЬ АНДРЕЕВНА 

	— Юмаа дагууд нь авсан уу?

	ЛОПАХИН 

	— Цөмийг нь авсан шиг байна. (Пальто өмсөх зуураа Епиходовт) Епиходов чи хамаг юмыг сайн харж төхөөрөлцсөн биз. 

	ЕПИХОДОВ 

	(Сөөнгө дуугаар) 

	— Ермолай Алексеич санаа зоволтгүй. 

	ЛОПАХИН

	— Хоолой чинь яаж орхио вэ?

	ЕПИХОДОВ 

	— Сая ус уутал нэг юм залгичих шиг боллоо. 

	ЯША 

	(Жигших байдлаар) 

	— Бүдүүлэг амьтан!.. 

	ЛЮБОВЬ АНДРЕЕВНА 

	— Явцгаая Энд нэг ч амьтан үлдэхгүй. 

	ЛОПАХИН 

	— Хавар болтол хэн ч байхгүй дээ. 

	ВАРЯ 

	(Боодолтой юмнаасаа нарны шүхрийг суга татан авч далайх шиг болоход Лопахин айж цочих байдал үзүүлнэ) 

	— Та чинь яаж байна. Би яалаа гэж таныг цохих вэ. Даанч дээ. 

	ТРОФИМОВ 

	— Ноёд оо! Тэргэндээ сууцгаа... Цаг болчихлоо! Одоохон галт тэрэг ирнэ!

	ВАРЯ 

	— Петя галош чинь тэр чемоданы хажууд байна (Уйлагнан) Яасан хуучирчихсан муухай галош вэ... 

	ТРОФИМОВ 

	(галошоо өмсөх зуур) 

	— Ноёд оо, явцгаая!.. 

	ГАЕВ

	(Сэтгэл нь сүрхий хөдөлж уйлахгүйг хичээн биеэ барина) 

	— Галт тэрэг... буудал дунд. Цагаан шаариг эргээд булан... 

	ЛЮБОВЬ АНДРЕЕВНА 

	— Явцгаая!

	ЛОПАХИН 

	— Цөмөөрөө энд байна уу? Байшинд хүн үлдээгүй биз. (Зүүн хажуугийн хаалгыг түгжинэ) Энд хамаг юмаа хийчихсэн болохоор түгжинэ ээ. Явцгаая. 

	АНЯ 

	— Байшин минь баяртай! Хуучин амьдрал маань баяртай!

	ТРОФИМОВ 

	— Шинэ амьдрал ирэх цаг болжээ (Яшатай хоёул гарна). 

	 

	Варя тасалгааг эргэж тойрч харчхаад яаралгүй гарна. Яша, Шарлотта нар нохойгоо дагуулчихсан гарна. 

	ЛОПАХИН 

	— За хавар болтол баяртай. Ноёд гарцгаая... Баяртай... (Явна)

	 

	Любовь Андреевна, Гаев хоёр үлдэнэ. Ингэж л үлдэхийг хүлээсэн юм шиг хүзүүгээрээ тэврэлдэн хүн амьтанд дуулдахгүйг хичээн аяархан уйлалдана. 

	ГАЕВ 

	(Сандарч) 

	— Эгчээ! Эгчээ!.. 

	ЛЮБОВЬ АНДРЕЕВНА 

	— Эвий хайрт минь. Үзэсгэлэнт сайхан цэцэрлэг минь!.. Амьдрал минь. Залуу нас минь, зол жаргал минь баяртай!.. Баяртай!.. 

	АНЯГИЙН ДУУ 

	(Хангинасан хөгжилтэй дуугаар) 

	— Эжий!.. 

	ТРОФИМОВЫН ДУУ 

	(Сэтгэл нь хөөрч баярласан байдалтай) 

	— Ай!

	ЛЮБОВЬ АНДРЕЕВНА 

	— Хана, туурга, цонхыг сүүлчийн удаа харъя... Энэ тасалгаанд талийгаач эжий маань явах дуртай сан. 

	 

	ГАЕВ 

	— Эгч, Эгч!.. 

	АНЯГИЙН ДУУ 

	— Эжий!

	ТРОФИМОВЫН ДУУ

	— Ай!

	 

	ЛЮБОВЬ АНДРЕЕВНА

	— Очлоо, очлоо! (Явна)

	 

	... 

